ޔައުމިއްޔާ
ޢާއްމު ކޮމިޓީގެ ބައްދަލުވުން. (11.10.2010)
ރިޔާސަތުން ވާހަކަދެއްކެވުން:

ޢިއްޒަތްތެރި މެންބަރު ޢަލީ އާޒިމް، އަދި ވެލިދޫ ދާއިރާގެ ޢިއްޒަތްތެރި މެންބަރު ޢަލީ މުޙައްމަދު، އަދި މާވަށު ދާއިރާގެ ޢިއްޒަތްތެރި މެންބަރު ޢަބްދުލްޢަޒީޒު ޖަމާލް އަބޫބަކުރު. އާދެ، މިއަދު އަޅުގަނޑުމެން އެޖެންޑާކުރެވިފައި މި ވަނީ މަޖިލީހުގެ ޖަލްސާތައް ދުރަށް ދެއްކުމާ ބެހޭ ގޮތުން އެ ކަމަށް އެދިވަޑައިގެންފައިވާ ފަރާތްތަކާ ބައްދަލުކުރުން. މިގޮތުން ފުރަތަމަ އަޅުގަނޑުމެން ބައްދަލުކުރުމަށް ހަމަޖެހިފައި މި ވަނީ އެމް.އެން.ބީ.ސީ. އެއަށްފަހުގައި އަޅުގަނޑުމެން ބައްދަލުކުރުމަށް ހަމަޖެހިފައި މި ވަނީ ފާރއަވޭރ. އެއީ ރޭޑިޔޯ ސްޓޭޝަނެއް. އަދި އެއަށްފަހު ދި.ޓީވީ. އަދި އެއަށްފަހުގައި ވީ.ޓީވީގެ ބޭފުޅުން. މިގޮތުން ކޮންމެ ބަޔަކަށް ވެސް އަޅުގަނޑުމެން ހަމަޖައްސާފައި މި ވަނީ 15 ވަރަކަށް މިނެޓު ގިނަ ވެގެން. އެހެންކަމުން، އަޅުގަނޑަށް ހަމަ މެންބަރުންގެ ޚިޔާލުފުޅާ އެއްކޮށް އަޅުގަނޑަށް ފެންނަނީ އެންމެ އަވަހަށް އަޅުގަނޑުމެންނަށް އެ ބޭފުޅުންނާ ވާހަކަދައްކާލަން މި ތަނަށް ދަޢުވަތުއެރުވޭ އެންމެ އަވަހަކަށް ދަޢުވަތުއަރުވައި އެ ބޭފުޅުން އަވަހަށް ކޮމިޓީ އަށް ހާޒިރުކުރަން. އެހެންވީމާ، މެންބަރުންގެ ޚިޔާލުފުޅަކަށް އެދެން. ޢާޒިމް.

މެދު ހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

ޝުކުރިއްޔާ. އޭގެ ކުރިން އަޅުގަނޑު ހަމަ ބޭނުންވޭ ކޮން މަޤުޞަދެއްގައިތޯ އަސްލުގައި އަޅުގަނޑުމެން މި ކަންތައް މި ކުރަނީ ނުވަތަ މި ފަރާތްތަކާ ބައްދަލުކުރަނީ. އަޅުގަނޑަށް ކުޑަކޮށް އޮޅުންއަރާފައި އިނީމަ ހަމަ އޮޅުންފިލުވާލުމުގެ ގޮތުން ދަންނަވާލީ. 
ރިޔާސަތުން ވާހަކަދެއްކެވުން:

އެއީ ކުރީދުވަހު ޖަލްސާގައި އަޅުގަނޑުމެން ވާނީ ނިންމާފަ، އެ ބޭފުޅުންގެ އެދިވަޑައިގެންފައި ހުރި ކަންތައްތަކުގެ އިތުރަށް އަޅުގަނޑުމެން ކަމެއް ސާފުކުރަން ބޭނުންވެފައި އޮވެދާނެ ފަހަރެއްގައި މެންބަރަކު. ދެން އަނެއްކޮޅުން އެ ބޭފުޅުން ވެސް އިތުރަށް މީތި ސާފުކޮށްދޭން ވެސް ބޭނުންފުޅުވެދާނެ. އެހެން ކަމަށް ވާތީ އަޅުގަނޑުމެން މިއަށް ޖަވާބެއް ދޭން އަޅުގަނޑުމެން އޮންނާނީ ކުރީގައި ދަންނަވާފައި. އެއީ ފުރަތަމަ މި ސިޓީތައް ލިބުނީމާ އަޅުގަނޑުމެން ކޮމިޓީން ނިންމާފައި އޮތީ ފަހުން އެ ބޭފުޅުންނަށް ޖަވާބެއް އަރުވާނެ ވާހަކަ. އެ ގޮތަށް އަޅުގަނޑުމެން ޖަވާބުދީފައި ވަނީ. ފަހުން ޖަވާބެއް އަރުވާނެ ވާހަކަ. ދެން އަހަރު ނިމިގެން ދާއިރު ވެސް އެ ބޭފުޅުންނަށް އަދި ޖަވާބެއް ނާރުވާ އޮތީމާ، އަޅުގަނޑުމެން ކޮމިޓީގައި މަޝްވަރާކޮށް ނިންމީ އެ ބޭފުޅުންނާ ވެސް ވާހަކަފުޅު ދައްކާލާފައި އެ ބޭފުޅުން އެދޭގޮތަކީ ކޮބައިތޯ އިތުރަށް ސާފުކުރަން ބޭނުންވާ ކަމެއް އޮތްތޯ ބަލާފައި، އެއަށް ފަހުގައި އެ ބޭފުޅުންނަށް މި އަހަރު ނިމުމުގެ ކުރިން ކޮންމެހެންވެސް ޖަވާބެއް ދޭން. (ވަގުތުކޮޅަކަށްފަހު) އާދެ، އަޅުގަނޑުމެން ދަންނަވާލި ދަންނަވާލުމަށް ވަޑައިގެން ދެއްވީތީ އެމް.އެން.ބީ.ސީގެ ފަރާތުން ވަޑައިގެންނެވި ބޭފުޅުންނަށް އަޅުގަނޑު މަރުޙަބާ ދަންނަވަން. އާދެ، އަޅުގަނޑުމެން މި ދަންނަވާލީ އެމް.އެން.ބީ.ސީގެ ފަރާތުން ފޮނުވާފައި އޮތް ސިޓީއަކާ ގުޅިގެން. މި ސިޓީގައި ޖަގަހައަކަށް އެދިވަޑައިގެންފައި ވާތީ، މި ކަމާ ބެހޭ ގޮތުން އަޅުގަނޑުމެން ކޮންމެވެސް ވަރަކަށް މަޝްވަރާކޮށްލަން ބޭނުންވާތީ. އިތުރަށް މި ސިޓީގައި މި ވިދާޅުވާ ކަންތައްތައް ކޮންމެވެސް ވަރަކަށް ތަފުސީލުކޮށްލަދެއްވަފާނަންތޯ، އަޅުގަނޑު ދަންނަވާލާނަން ފުރަތަމަ އެމް.އެން.ބީ.ސީ އަށް. އެއަށްފަހުގައި އަޅުގަނޑު މެންބަރުންނަށް ފުރުޞަތުއަރުވާނަން. 

އެމް.އެން.ބީ.ސީގެ މެނޭޖިން ޑިރެކްޓަރ އިބްރާހީމް ޚަލީލު ވާހަކަދެއްކެވުން:

އާދެ، ޝުކުރިއްޔާ. އަޅުގަނޑު އިބްރާހީމް ޚަލީލު. އެމް.އެން.ބީ.ސީގެ މެނޭޖިން ޑިރެކްޓަރ. ދެން އަޅުގަނޑާ އެއްކޮށް މި ތިއްބެވީ ޑެޕިއުޓީ މެނޭޖިން ޑިރެކްޓަރާއި، އިންޖިނިއަރު ޝުހާދު. އަޅުގަނޑުމެން މި ސިޓީ ފޮނުވުމުގެ ފަހަށް 4 މާޗުގައި މި ކަމަށް އެދިފައި، 4 އޭޕްރީލްގައި އަޅުގަނޑުމެން ވާނީ މި ތަނަށް ވަރަށް ބޮޑު ޕްރޮޕޯޒަލެއް ފޮނުވާފައި، މި ތަނުގެ އެދިވަޑައިގަތުމަކަށް އިނގޭތޯ. އެއީ އޭރު އަޅުގަނޑުމެން މި ކަމަށް އެދުނީ ޙަޤީޤަތުގައި ބައެއް ކަހަލަ ހާލަތްތަކުގައި އަޅުގަނޑުމެންނަށް މިތާ އެތެރޭގައި ދަތިތަކެއް ކުރިމަތިވާތީ އާއި އަދި ރާއްޖޭގެ އެހެން ބްރޯޑްކާސްޓަރުން އުޅޭ އިރުގައި އެހެން ބްރޯޑްކާސްޓަރުންނަށް ވެސް ހަމަހަމަ ގޮތެއްގައި ކޮންމެވެސް ކަހަލަ ފުރުޞަތެއް އޮންނާނެ ކަމަށް އަޅުގަނޑަށް ފެންނާތީ. އެހެންވީމާ، މި ތަނުން ކުރެވޭ އިންތިޒާމެއްގެ ތެރެއިން މިތަނުން އެ ބްރޯޑްކާސްޓެއް ހަވާލުކުރާ ބަޔަކަށް ކޮންމެވެސް ޖަގަހަ އެއް، ނުވަތަ ކޮންމެވެސް ތަނެއް، ހުންނަންޖެހޭނެ ކަމަށް ފެންނާތީ. އޭގެ ފަހުގައި އަޅުގަނޑުމެންނާ މި ތަނުގެ ނައިބު ރައީސް ބައްދަލުކުރެއްވި. ބައްދަލުކުރައްވާފައި އެދިވަޑައިގަތީ ރާއްޖޭގެ އެހެން ބްރޯޑްކާސްޓަރުންނަށް ވެސް އެކްސެސް ލިބޭނެ ކަހަލަ ގޮތަކަށް ކޮމިޓީތައް ވެސް ލައިވުކުރެވޭނެ ކަހަލަ ގޮތަކަށް، މިތާ އެތެރޭގައި ޓެކްނިކަލް ޑްރޯވިން އެއް ތައްޔާރުކޮށް، ތިމަންނަމެންނަށް އެކަން ކޮށްދީފާނަންހެއްޔޭ. ދެން އަޅުގަނޑުމެން އެ ކަމަށް އިޖާބަދިނިން. އޭރު މި ވާ ގޮތަކީ ހުޅަނގު ފަރާތުގައި ތި ބޭފުޅުން ދައްކާ ސަރަހައްދެއްގައި ހަމަ އެހެން ބްރޯޑްކާސްޓަރުން އައިސް ޖެކުޖަހާލެވޭ ގޮތަށް އެތަން އަޅުގަނޑުމެން އިންތިޒާމުކޮށްދޭނީ. ތި ބޭފުޅުންގެ ޚަރަދުގައި، އަޅުގަނޑުމެންގެ ފަންނީ އެހީގައި. އެއީ އަޅުގަނޑުމެންނަށް މި ސިޓީބިޓީ ބަދަލުކުރެވިފައި އޮތް ސަބަބަކީ. ދެން މިހާރު އަނެއް ކަމަކީ މިތާ މި ސަރަހައްދުގައި އަޅުގަނޑުމެންގެ ފައިބަރކޮޅު ވެސް މި އިނީ އައިސް މިތާ އެތެރޭގައި. ބައެއް ހާލަތްތަކުގައި އަޅުގަނޑުމެންނަށް ފައިބަރ ކަނެކްޝަނެއް ނުހޯދިގެން ވެސް އުޅެންޖެހޭ މިތާ ސަރަހައްދު ބްލޮކުވެގެން ދާ ދިއުމުގައި. ދެން ހުރިހާ އެންމެންނަށް އެކްސެސް މިތާ އެތެރެއިން ކޮންޓްރޯލް ކެނޑޭއިރުގައި ދެން ވަދެވޭގޮތެއް ނުވޭ މި ތަނަކަށް. ނުވަދެވި، އެ މުޅި ކަނެކްޝަން ވެސް އަޅުގަނޑުމެންގެ އަތުން ގެއްލެނީ. އެހެންވީމާ، އެކަހަލަ ހާލަތްތައް ވެސް އެބަ އާދޭ. އެހެންވީމާ، މި ސަބަބުތަކާ ގުޅިގެންނާ އެކީގައި އަޅުގަނޑުމެން އަޅުގަނޑުމެންނަށް ޖަގަހަ އެއް، ދެން އެ ނަން ކިޔާފައި އެ އޮތީ ދެން މިހާރަކަށް އައިސް ކިޔާ ނަމެއް ވީމަ. އެ ކަމަށް އެދިފައި އެ އޮތީ އިނގޭތޯ. ޝުކުރިއްޔާ. 

ރިޔާސަތުން ވާހަކަދެއްކެވުން:

އެއްވެސް މެންބަރަކު އެއްޗެއް ސާފުކުރައްވަން ބޭނުންފުޅުވޭތޯ އިތުރަށް އެ އެދިވަޑައިގެންނެވި ގޮތާ ބެހޭ ގޮތުން. އެއީ އެ ފަރާތުން އެބަ ވިދާޅުވޭ 4 އޭޕްރީލްގައި އަނެއްކާވެސް އިތުރު ޕްރޮޕޯޒަލެއް ހުށަހަޅުއްވާފައި ވާނޭ. މިދެންނެވި ޕްރޮޕޯޒަލަކީ ރައްޔިތުންގެ މަޖިލީހުގެ އިދާރާއިން ފޮނުއްވި ސިޓީއަކަށް އިޖާބަދެއްވުމުގެ ގޮތުން ހުށަހެޅުއްވި ޕްރޮޕޯޒަލެއް ކަމަށް. އެހެންވީމާ، އެއްޗެއް ވިދާޅުވާން ބޭނުންފުޅު ޢިއްޒަތްތެރި މެންބަރަކަށް އަޅުގަނޑު ފުރުޞަތުއަރުވާނަން. ޢަލީ ޢާޒިމް.

މެދު ހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

އާދެ، ޝުކުރިއްޔާ މުޤައްރިރު. އެންމެ ފުރަތަމަ ހަމަ މަރުޙަބާ ދަންނަވަން ޚަލީލާއި ޓީމު މި ތަނަށް ވަޑައިގަތީމަ. މުޤައްރިރަށް ކުރިން ވެސް އަޅުގަނޑު އިޝާރާތްކޮށްލިން މި ބޭފުޅުންނަށް ދަންނަވާލުމުގެ ކުރިން ކޮބައިތޯއޭ މީގެ އެންމެ ބޮޑު މަޤުޞަދަކީ. އަޅުގަނޑަށް އޭރު އޮޅިފައި މި ކަންތައް އޮތީމަ. ދެން މިހާރު ކޮންމެވެސް ވަރަކަށް ތަފުސީލެއް ލިބިއްޖެ. އެއްގޮތަކަށްވެސް އަޅުގަނޑެއް ޕަރސަނަލީ މަޖިލިސް މެންބަރެއްގެ ގޮތުންނެއް ގަބޫލެއް ނުކުރަން ފަހަރެއްގައި ވެސް އިތުރު ޕްރޮޕޯޒަލްތަކެއް ހަދައިގެން އަޅުގަނޑުމެންނަށް އެއްބަސްވުމަކަށް އެމް.އެން.ބީ.ސީއާ އެކު އާދެވިދާނެ ކަމަކަށް. އެއީ އަޅުގަނޑުމެންގެ ޤާނޫނީ ހައިސިއްޔަތު އެއްގޮތަކަށްވެސް ނެތް ބަޔަކާ އެއްކޮށް އަޅުގަނޑެއް ގަބޫލެއް ނުކުރަން އިތުރަށް މި މަޖިލިސްތެރޭގެ ތަންތަން އެކި ފަރާތްތަކަށް ދީ، އެއްބަސްވުންތަކުގައި ސޮއިކޮށް، މިކަހަލަ ކަންތައްތައް ކުރެވޭނެ ކަމަކަށް. އެހެންވީމާ، އަޅުގަނޑު އޭގެ ކުރިން ވެސް މި ބައްދަލުވުން ފެށުމުގެ ކުރިން ވެސް އެ ވާހަކަ ދަންނަވާލެވުނީ. އެހެންވީމާ، އަޅުގަނޑަކަށް ހިއެއް ނުވޭ މި ވާހަކަތައް ކުރިއަށް ގެންދެވިދާނެ ކަމަކަށް. އަޅުގަނޑަށް ހަމަ ލަފާނުކުރެވޭތީ އެ ވާހަކަ ދަންނަވާލީ. ޝުކުރިއްޔާ. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އަޅުގަނޑު ވެސް ހަމަ ޢާޒިމް އެ ދެއްކެވި ވާހަކައަށް ތާއީދުކޮށްލަން. ޤާނޫނީ ގޮތުން އަޅުގަނޑުމެން ބަލައިނުގަންނަ ބަޔަކާ އެކީގައި އަޅުގަނޑަކަށް ހިއެއް ނުވޭ އަޅުގަނޑުމެންނަށް މި ތާނގައި އެއްވެސް ކަހަލަ އެގްރީމެންޓެއްގައި ސޮއިކޮށް މިކަހަލަ ކަމެއް ކުރެވިދާނެ ކަމަކަށް.   
(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

ދެން އެހެންނަމަވެސް ޢާޒިމު އަދި ރޮޒައިނާގެ ވާހަކަފުޅަށް އަޅުގަނޑު ކޮންމެވެސް އެއްޗެއް ދަންނަވާލާނަން. އެހެންނަމަވެސް ރައްޔިތުންގެ މަޖިލީހުގެ އިދާރާ އިން މި ސިޓީ ބަލައިގަނެ އަދި ރެޖިސްޓަރކޮށް މި ވަނީ ޢާއްމު ކޮމިޓީއާ ހަމައަށް ފޮނުއްވާފައި. އެހެންވީމާ، ޢާއްމު ކޮމިޓީން މިދެންނެވި ސަބަބާ ހުރެ އަޅުގަނޑު އެމް.އެން.ބީ.ސީ އަށް ވެސް ހަމަ މިދަންނަވާލީ އެހެން ފަރާތްތަކެކޭ އެއްފަދައިން އެއީ ރައްޔިތުންގެ މަޖިލީހުގެ އިދާރާ އިން މި ބަލައިގަނެ ސިޓީ ބަލައިގަނެ ޢާއްމު ކޮމިޓީން ވަކިގޮތެއް ނިންމަވައިދެއްވުން އެދި އަޅުގަނޑުމެންނާ ހަވާލުކޮށްފައި ވާތީވެ އަޅުގަނޑު ހަމަ ޢާއްމު ކޮމިޓީގެ މި ބައްދަލުވުން ބޭއްވި އިރު އެމް.އެން.ބީ.ސީ އަށް ވެސް ދަންނަވަންޖެހުނީ. އެހެންވީމާ، އެ ވާހަކަ އަޅުގަނޑު ދަންނަވާލަން. މީގެ ޤާނޫނީ ހައިސިއްޔަތެއް އޮތްތޯ ނެތްތޯ އެ ކަންތައްތައް ހަމަ މެންބަރުން ނިންމެވީމަ ނިމުނީ. އަޅުގަނޑަކަށް ވަކި ގޮތެއް ނުއެއް ނިންމޭނެ. އެއީ މެންބަރުން ހަމަ ތި ތިއްބެވި މެންބަރުންގެ ވޯޓަކުން އަޅުގަނޑު އެކަން ވެސް ނިންމާނީ ﷲ އިރާދަކުރެއްވިއްޔާ. އާދެ، އަޅުގަނޑު އެމް.އެން.ބީ.ސީ އަށް ފުރުޞަތެއް އަރުވާނަން. 

އެމް.އެން.ބީ.ސީގެ މެނޭޖިން ޑިރެކްޓަރ އިބްރާހީމް ޚަލީލު ވާހަކަދެއްކެވުން:
ކަންދިމާވި ގޮތުން މިވަގުތު މަޖިލީސް ލައިވްކުރުމަށް ބޭނުންކުރާ ސާމާނަކީ ތިޔަ ވިދާޅުވާ ކުންފުނީގެ އިންވެންޓްރީގައި ހިމެނޭ ސާމާނު. އެ އެއްޗެހި ބޭނުންކުރަމުން ދަނީ މަޖިލީހުގެ ނައިބު ރައީސް އަޅުގަނޑުމެންނާ ބައްދަލުކުރައްވާފައި ދެއްކެވި ވާހަކަތަކަކާއި މަޖިލީހުގެ ރައީސް އަޅުގަނޑުމެންނާ އެއްކޮށް އައި އެރޭންޖުމަންޓެއްގެ ދަށުން. އެހެންވީމާ، ވަރަށް ރަނގަޅު މުޤައްރިރު ތިޔަ ވިދާޅުވި ގޮތް. އަޅުގަނޑު ރެކޯޑަށްޓަކައި މިކަން މި ފާހަގަކޮށްލީ. ތިޔަ ވިދާޅުވާ ކުންފުނީގެ އިންވެންޓްރީގައި ހިމެނޭ އިކުއިޕްމެންޓާއި އަޅުގަނޑުމެން ތިޔަ ވިދާޅުވާ ކުންފުނިން ދޭ މުސާރަ ދޭ މުވައްޒަފުންނާ މިއަދު މަޖިލީސް ލައިވްކުރުމަށް ބޭނުން ކުރަނީ. އޭރުން އަޅުގަނޑުމެންނަށް ވެސް އެނގޭނެ ދެން މިދެންނެވީ ތިޔަ ބޭފުޅުން ހައިސިއްޔަތުން މި ކޮމިޓީން މިސާލަކަށް ނިންމާ ނިންމުމަކާ ގުޅިގެން ވެސް ފަހަރެއްގައި ހަމަ އަޅުގަނޑުމެންގެ އެރޭންޖުމަންޓަށް ވެސް ބަދަލެއް ގެންނަންޖެހިދާނެ. އެއީ އެކަން އެނގުން ނަމަ އަޅުގަނޑު ވެސް ނާންނާނަން މިތާކަށް. 

މެދު ހެންވޭރު ދާއިރާގެ މެންބަރު ޢަލީ ޢާޒިމު ވާހަކަދެއްކެވުން:

އާދެ، ޝުކުރިއްޔާ. ކުޑަކޮށް އުނދަގޫ ވާހަކަ އެއް، އެހެންނަމަވެސް ޒުވާބަކަށް ނޫން. އެހެންނަމަވެސް ހަމަ ޚިޔާލު އޮތް ގޮތް ހަމަ އަޅުގަނޑު ވެސް ދަންނަވާލުމަށް. އެއްގޮތަކަށް ވެސް ބޭނުމެއް ނޫން އިތުރަށް މި ކަމައިގެން މި ވާހަކަ ދައްކާކަށް ތަކުރާރުކޮށެއް. އެއް ކަމަކަށް އަޅުގަނޑުމެންނަށް މީގެކުރިން މުޤައްރިރަށް އަޅުގަނޑު ދަންނަވާލަން ބޭނުން. މީގެކުރިން އަޅުގަނޑުމެންނަށް ހުންނާނެ ޖަލުން ހަމަ ސީދާ މި ތަނަށް ފޮނުވާފައި ހުންނަ ސިޓީ. އަޅުގަނޑުމެން އެ  ސިޓީއާ ދޭތެރޭގައި ގޮތެއް ނިންމުމަށް ހަމަ މި ހިސާބަށް އަންނަނީ. އެހެންނަމަވެސް އަޅުގަނޑުމެންގެ ތެރޭގައި އޮންނާނެ ޕްރެސީޑެންޓެއް ސެޓުކޮށްފައި، އެއީ ޖަލުން އަންނަ ސިޓީ އަކީ އަދި އަޅުގަނޑުމެން ބަލައިގެން ކަމުގައި ވިޔަސް އަޅުގަނޑުމެންނަށް އޭގެ އެއްވެސް ބުރަދަނެއް ނެތް އެއްޗެއް ވީމަ، އަޅުގަނޑުމެން ބަލައިނުގަންނަ ވާހަކަ. އެއީ ހަމަ އެއްކަހަލަ ސިސްޓަމަކަށް މި ދަނީ. އެހެންވީމާ، އަޅުގަނޑު އެ ވާހަކަ ހަމަ މުޤައްރިރަށް ފުރަތަމަ ސަމާލުކަމަށް ހަމަ ގެންނަން ބޭނުންވާތީ މި ވާހަކަ ދަންނަވާލީ. ދެ ވަނަ ކަމަކަށް އަޅުގަނޑު ދަންނަވާލަން ބޭނުން. އަޅުގަނޑުމެންގެ ކުރީގެ ސަރުކާރުން ވިޔަސް، ކޮންމެ ސަރުކާރެއް ވިޔަސް ވެސް އެ ސަރުކާރެއް ހިންގި އިރުގައި އުފައްދާފައި ހުރި ތަންތަން ހަމަ ކުއްލިއަކަށް އަޅުގަނޑުމެން ޤާނޫނެއް ހެދުމާ އެއްކޮށް އެހެން ޤާނޫނެއްގެ ދަށުން ރައްޔިތުންގެ މަޖިލީސްގެ ނަން ވެސް ރައްޔިތުންގެ މަޖިލީހުގެ އެއްޗެހި ވެސް އެހެން ތާކަށް ބަދަލުކޮށް އިންވެންޓްރީ ވެސް ބަދަލުކޮށްލުމަކީ ވެސް އެއްވެސް ކަމަކަށް ނުވާނެ. އެހެންވީމާ، އެ ވާހަކަ ދައްކާކަށް ނޫން އަޅުގަނޑު މި އުޅެނީކީ. އެހެންނަމަވެސް އަޅުގަނޑުމެންނަށް ޤާނޫނީ ހައިސިއްޔަތެއް ނެތް ކަމަށް އަޅުގަނޑުމެންނަށް ޔަޤީން ވާ އެއްވެސް ފަހަރަކު އެ ބަޔަކާ އެއްކޮށް އަޅުގަނޑުމެން ހަމަ ލީގަލް ވާހަކަތަކެއް ދައްކާ އެއްޗެހީގައި ސޮއިކުރާ ހިސާބަށް ގޮސްފައި، މަޖިލީސް ތެރެއިން ބިމާއި ތަންތަންކޮޅު ޖަގަހަ ގޮތުގައި ދީ މިކަހަލަ ކަންތައްތައް ކުރުމުގެ ކުރިން އަޅުގަނޑުމެން އޭގެކުރިން އަޅުގަނޑުމެން އެބަޖެހޭ ލީގަލް ފަރާތްތަކުގެ އޮޕީނިއަން ހޯދަން އަޅުގަނޑުމެން މަޖިލީހުގެ އިތުރުން ވެސް އަދި. އެހެންވީމާ، އެހާ ހިސާބަށް ނުގޮސް އަޅުގަނޑުމެން މިފަދަ ބައްދަލުވުމަކަށް، އެއްބަސްވުމަކަށް އާދެވޭ ކަހަލަ ކަންތައްތައް އެ ވާހަކަތައް ދެއްކުމަށް މަގުފަހިކުރުމަކީ ވެސް އަޅުގަނޑު ޤަބޫލެއް ނުކުރަން އަޅުގަނޑުމެން މި ވަގުތު މި ކޮމިޓީން ކުރަންޖެހޭނެ ކަމެއް ކަމަށް. އެހެންވީމާ، އަޅުގަނޑު މިދެންނެވީ އެންމެ ކުރިން ވެސް އަޅުގަނޑު ވެސް ޤަބޫލުކުރަން ސިޓީ މި ތަނަށް ބަލައިގަތަކަސް އޭގެ މާނައަކީ އެއީ ބުރަދަނެއް ހުރި އެއްޗެއް ކަމަކަށް އަޅުގަނޑުމެން ބަލައިގަނެގެން ނުވާނެ. އަޅުގަނޑުމެން މި ތަނުގައި އެބަ ނިންމަމޭ ބައެއް ސިޓީތަކަކީ ބާތިލު ސިޓީތައް ކަމަށް ވެސް. އެހެންވީމާ، އެ ވާހަކަ ދަންނަވާލީ. 

ރިޔާސަތުން ވާހަކަދެއްކެވުން:

އާދެ، އަޅުގަނޑު މުޤައްރިރެއްގެ ހައިސިއްޔަތުން ތި ވިދާޅުވި އެއްޗަށް ކޮންމެވެސް ޖަވާބެއް އަރުވަންޖެހޭ. އެއީ އަޅުގަނޑުމެން ހަމަ މި ދެންނެވީ މި ސިޓީ އަށް އަޅުގަނޑުމެން ކުރީގައި މި ވަނީ އެ ބޭފުޅުންނަށް ޖަވާބެއް އަރުވާފައި. ހަމަ މި ކޮމިޓީން ނިންމައިގެން ޖަވާބެއް އެރުވީ. އޭރުގައި ވެސް ހަމަ ޤާނޫނީ ހައިސިއްޔަތު ނެތް ކަމަށް ވަންޏާ، މިހާރު ވެސް ކުރީގައި ވެސް ޤާނޫނީ ހައިސިއްޔަތު އޮތިއްޔާ މިހާރު ވެސް އޮންނަންޖެހޭނެ. އަޅުގަނޑު މި ދަންނަވާ ވާހަކައަކީ، އެމް.އެން.ބީ.ސީ އަށް އަޅުގަނޑުމެން ޖަވާބުދީފައި ވެއޭ ފަހުން ޖަވާބެއް ދޭނެ ކަމަށް މި ކޮމިޓީން. އެއީ ހަމަ އެއް ސިޓީ އެއް މި އުޅެނީ. އިތުރު ސިޓީ އެއް ނޫން. އޭރު އައި ސިޓީ އެއް މި ސިޓީ އަކީ. މި ސިޓީއަށް އަޅުގަނޑުމެން އޭރު އެގ ޮތަށް ޖަވާބުދީފައި އޮތީމަ އަޅުގަނޑަށް ހީވަނީ އަޅުގަނޑުމެން ކޮމިޓީ އަށް އެބަޖެހޭ ހެން ފަހުން ޖަވާބެއް ދޭނަމޭ ބުނެވިފައި އޮތް ކަމަށް ވަންޏާ އެއަށް ޖަވާބެއް ދޭން. އެ ދޭ ޖަވާބަކީ އަދި ޤާނޫނީ ހައިސިއްޔަތެއް ނެތް ބަޔެކޭ ކިޔާފައި ދޭ ޖަވާބެއް ކަމަށް ވިޔަސް ވެސް ޖަވާބެއް ދޭންޖެހޭނެ ކަމަށް އަޅުގަނޑަށް ޤަބޫލުކުރެވޭ. އެއީ މި ސިޓީ އަށް ކުރީގައި އަޅުގަނޑުމެން މިދެންނެވި އުސޫލުން ޖަވާބެއް ދެވިފައި ވާތީވެ. އެއީ އިތުރު ސިޓީ އެއް އައިސްގެންނެއް ނޫން މި އުޅެނީ. އެހެންވީމާ، އެ ވާހަކަ އަޅުގަނޑު ދަންނަވާލީ. އެއީ އަޅުގަނޑުމެންގެ ހަމަ ޔައުމިއްޔާތަކުގެ ރިކޯޑުގައި ވެސް މި ވާހަކަ އޮންނާނެ. އެހެންވީމާ، މި ޤާނޫނީ ހައިސިއްޔަތެއް ނެތް ކަމަށް ވަންޏާ އޭގެކުރީގައި ވެސް އަޅުގަނޑުމެންނަށް ޖަވާބުދެވިގެން ނުވާނެ. ޖަވާބުދޭންޖެހޭނީ ޤާނޫނީ ހައިސިއްޔަތެއް ނެތޭ. އާދެ، ޢަލީ މުޙައްމަދަށް އަޅުގަނޑު. 

ވެލިދޫ ދާއިރާގެ މެންބަރު ޢަލީ މުޙައްމަދު ވާހަކަދެއްކެވުން:

އަޅުގަނޑު އެންމެ ފުރަތަމައިނުން ވެސް ފެށުމުގެ ކުރީގައި ހަމަ މިތަނަށް މަޖިލީހުގެ އިދާރާ އިން މި ކޮމިޓީގެ ބޭނުމަށްޓަކައި ދަންނަވާލި ދަންނަވާލުމަށްޓަކައި މިހާރު ވަޑައިގެން ތިއްބެވި އެމް.އެން.ބީ.ސީގެ ފަރާތުން ވަޑައިގެންނެވި އިސްވެރިންނަށް މަރުޙަބާ ދަންނަވަން. ޙަޤީޤަތުގައި އަޅުގަނޑު އަސްލު ކުރީ ދުވަހުގެ ކަންތައްތައް ހިނގާފައި އޮތް ގޮތެއް މާ ރަނގަޅަކަށް ނޭނގެ. އެހެންނަމަވެސް މިއަދު މިވާހަކަ ދާ ގޮތުންނާއި، ކުރިމަތީގައި ހުރި ބައިތަކަށް ބަލާފައި އަޅުގަނޑު ހިތަށް އެރީ އަޅުގަނޑު ވެސް ކޮންމެވެސް އެއްޗެއް ދަންނަވާލާނަމޭ ދެ ކަމަކާ ގުޅޭ ގޮތަކުން. އެއް ކަމަކީ އަޅުގަނޑުމެން ބޭރުގެ މެހެމާނުން ގެންނަ އިރުގައި އަޅުގަނޑުމެންގެ ކުރިމަތީގައި ހުންނަ ލިޔުންތައް ރަނގަޅަށް އެބަޖެހޭ ކިޔާ، ބަލާ އަދި އެއީ އެ ފަރާތްތަކުގެ ޝެޑިއުލްތައް ހުއްޓާ އެ މީހުން މި ތަނަށް ގެނެސް އެ ފަރާތްތަކުން ހޯދަން ބޭނުންވާ މަޢުލޫމާތުތައް ހޯދުމަށްޓަކައި ބޭނުންކުރުން އެއީ ޙަޤީޤަތުގައި ވެސް އަޅުގަނޑުމެން ކުރަންޖެހޭތޯ ނުވަތަ ނުޖެހޭތޯ. އޭގެކުރިން އަޅުގަނޑުމެން ގޮތެއް ނިންމަންޖެހޭ. ޢިއްޒަތްތެރި މުޤައްރިރަށް ދަންނަވާ ވާހަކައެއް މިއީ. އަޅުގަނޑުމެން ނިންމަންޖެހޭ އަޅުގަނޑުމެން ބޭރުން އެކި ފަރާތްތައް ގެނައުމުގެ ކުރީގައި. ދެން އަޅުގަނޑު ދެކޭ ގޮތުގައި ސިޓީ މި ކޮމިޓީއާ ހަމައަށް އައިސްފައި މި އޮތީ، ހަމަ އެ އޮންނަ އުސޫލުން ހަމަ އޮންނަ ގަވާއިދުގެ ތެރެއިން ލާފައި ކަމަށް އަޅުގަނޑު ޤަބޫލުކުރަނީ. ދެން އަނެކައްޗަކަށް އަޅުގަނޑު ދަންނަވާލަން ބޭނުންވަނީ މަޖިލީހުގެ މަޢުލޫމާތުތަކަކީ ދިވެހިރާއްޖޭގެ ރައްޔިތުންނަށް އެ މަޢުލޫމާތުތައް ލައިވްކޮށް ލިބުމަށް ބޭނުންވާ އެއްޗެއް ކަމަށް ވަނީ ވިއްޔާ، އަޅުގަނޑުމެން އެބަޖެހޭ މިކަން ކުރެވޭނެ ނިޒާމުތަކެއް ރާވަން. އެ ގޮތުން މިހާތަނާ ހަމައަށް ވެސް ކޮށްދެމުން މިއައީ ޓީ.ވީ މޯލްޑިވްސް އިން. ދެން މިހާރު ވެއްޖިއްޔާ އަޅުގަނޑު ދަންނަވާނީ އެމް.އެން.ބީ.ސީ އޭ. އަޅުގަނޑު ދެން ޤާނޫނީ ހައިސިއްޔަތެއް އޮތްތޯ ނެތްތޯ ބަލަން އެކަން ބަލާ ބޭފުޅުން ބައްލަވާނެ ކަންނޭނގެ. އެހެންނަމަވެސް އަޅުގަނޑު ކުރިމަތީގައި މިއޮތް ލައިވްކުރުމުގެ މައްސަލައާ ބެހޭ ގޮތުން އަޅުގަނޑު އެއްޗެއް ދަންނަވާ ނަމަ އަޅުގަނޑު ދަންނަވާނީ، ކުރީގައި އޮތް ސަރުކާރުން ޓީ.ވީ މޯލްޑިވްސް އިން އައީ އެ ކަންތައް ކޮށްދެމުންނޭ. ފަހުން ވެސް ހަމަ ސަރުކާރު ބަދަލުވުމާ ގުޅިގެން ވެސް ހަމަ ޓީ.ވީ މޯލްޑިވްސް އިން އައީ މި މަސައްކަތްތައް ކޮށްދެމުންނޭ، އެ ގެންދަނީ ގެންދެވޭ ވަރަކަށް. އެހެންވީމާ، މިކަން އަޅުގަނޑުމެން ވަކި ގޮތަކަށް ހަމަޖެހެންދެން އަޅުގަނޑުމެން އެބަޖެހޭ އަޅުގަނޑުމެން މި ކޮމިޓީން ގޮތެއް ނިންމާފައި ވަކި ބަޔަކާ ހަވާލުކުރެވެންދެން އެބަޖެހޭ މިހާރު މި ކުރިއަށްދާ އެރޭންޖުމެންޓު އެ ގޮތަށް ހަމަ ކުރިއަށް ގެންދެވޭނެ އުސޫލުތަކެއް ރާވާ އެ ގޮތަށް ކުރިއަށް ގެންދަން. އެހެންނޫން ނަމަ އޭގެ ބަދަލުގައި ކޮންމެވެސް އެހެން ގޮތަކަށް މިކަން ހަމަޖައްސަވާފައި ނޫނީ ކުއްލިއަކަށް ހުއްޓާލުން އެއީކީ ރަނގަޅު ކަމެއް ނޫން. އަޅުގަނޑުމެން އެމް.އެން.ބީ.ސީގެ މުވައްޒަފުން ބޭނުންކުރާ ކަމަށް ވަނީ ވިއްޔާ، ނޫނީ އެ މީހުންގެ އިކުއިޕްމަންޓު ބޭނުންކުރާ ކަމަށް ވަނީ ވިއްޔާ އަޅުގަނޑުމެން އެބަޖެހޭ އެ މަސައްކަތްކުރެވޭނެ ތަނެއް ވެސް ހަމަޖައްސައިދޭން. އަދި އެހެންނޫން މުވައްޒަފުންގެ ކަންތައްތައް ވެސް އަޅުގަނޑުމެން ހަމަ ކުރީގައި ބަަލަމުން އައި އުސޫލަކުން ބަލައިދޭން އެބަ ޖެހޭ ކަމަށް އަޅުގަނޑަށް ފެންނަނީ. އެހެންވީމާ، މިކަމަށް އަޅުގަނޑަށް ހީވަނީ އަޅުގަނޑުމެންނަށް މިއަދު ކޮމީޓީގައި ވާހަކަދައްކައިގެން ގޮތެއް ނިންމިދާނެހެން. ދެން އަދިވެސް އަޅުގަނޑު ހަމަ ދަންނަވާނީ ވަޑައިގެން ތިއްބެވި މެހެމާނުންނަށް އަޅުގަނޑު ވަރަށް ބޮޑަށް މަރުޙަބާ ދަންނަވައި ޝުކުރުދަންނަވަން ތި ބޭފުޅުން ދެއްވި މަޢުލޫމާތުތަކަށް. 

ރިޔާސަތުން ވާހަކަދެއްކެވުން:

އާދެ، ޢިއްޒަތްތެރި މެންބަރު ތި ވިދާޅުވި ވާހަކަކޮޅަށް އަޅުގަނޑު ހަމަ ތާއީދުކުރަން. އެހެންނަމަވެސް އެ ވިދާޅުވި ވާހަކަފުޅުގައި ވިދާޅުވެއްޖެ ލިޔުންތައް ބައްލަވާލައްވަން މެންބަރުންނަށް ބޭނުންފުޅު ވާނެ ވާހަކަ. އަޅުގަނޑު ދަންނަވާލަން ބޭނުން ވަނީ 27 ވަނަ ބައްދަލުވުމުގައި އަޅުގަނޑުމެން މި ކޮމިޓީން ނިންމާފައި އޮތް ނިންމުމެކޭ މިއީ. އޭރު 27 ވަނަ ބައްދަލުވުމުގައި ހުށަހެޅިފައި މި ވަނީ މި ބޭފުޅުންނަށް އަޅުގަނޑުމެން ޖަވާބެއް ދޭންޖެހޭތީ، އެ ޖަވާބުދިނުމުގައި ކަންތައް ކުރާނީ ކިހިނެއްތޯ. ދެން 27 ވަނަ ބައްދަލުވުމުގައި މި ކޮމިޓީން ނިންމީ އެ ބޭފުޅުންނާ ބައްދަލުކުރައްވާފައި އެއަށްފަހުގައި ނޫނީ ޖަވާބެއް ނުދޭ ގޮތަށް. އެހެން ކަމުން އަޅުގަނޑު 27 ވަނަ ބައްދަލުވުމުގައި މިގޮތަށް ޢާއްމު ކޮމިޓީން ނިންމުމާ ގުޅިގެން މި ބޭފުޅުންނަށް ދެންނެވީ. އާދެ، އަޅުގަނޑު ރޮޒައިނާ އަށް ފުރުޞަތުއަރުވަން.

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އަޅުގަނޑު ހަމަ ފާހަގަކޮށްލަނީ ކުރިން ފޮނުވާފައި އޮތް ސިޓީ ފޮނުވާފައި އޮތީ އެމް.ބީ.ސީގެ ޤާނޫނު މަޖިލިސް އިން ފާސްކުރުމުގެ ކުރިން ކަމަށް. އަދި މި އެމް.އެން.ބީ.ސީ އިން ފޮނުވާފައި އޮތް ސިޓީގައި މި އޮތީ ޓީ.ވީ.އެމާއި ދިވެހިރާއްޖޭގެ އަޑާ މުޚާތަބުކޮށްފައި ސިޓީ ލިޔެފައި މި އޮތީ. އެހެން ކިޔާ ތަނެއް މިހާރު ނެތްކަން ވެސް އަޅުގަނޑު ހަމަ ފާހަގަކޮށްލަން. 
ރިޔާސަތުން ވާހަކަދެއްކެވުން:

އެއްވެސް މެންބަރަކު އެއްޗެއް ވިދާޅުވަން ބޭނުންފުޅުވޭތޯ. (ވަގުތުކޮޅަކަށްފަހު) އިތުރު ކަމެއް ސާފުކުރަން ބޭނުންފުޅު ނުވާ ކަމަށް ވަންޏާ އަޅުގަނޑުމެން އެމް.އެން.ބީ.ސީގެ ފަރާތުން ވަޑައިގެންނެވި ބޭފުޅުންނަށް ޝުކުރުދަންނަވަން. އެ ބޭފުޅުން ހޭދަކުރެއްވި ވަގުތުކޮޅަށް ޝުކުރުދަންނަވަން. އަޅުގަނޑުމެން އެ ބޭފުޅުން ދެން އޮތް ބަޔަކާ ބައްދަލުކުރަން އަޅުގަނޑަށް ހީވަނީ ރަނގަޅުވާނެ ކަމަށް. އެހެންވީމާ، އެ ގޮތަށް އަޅުގަނޑު ތި ބޭފުޅުންނަށް ޝުކުރުދަންނަވަމުން އަޅުގަނޑު ދެން އޮތް ބަޔަކަށް ފުރުޞަތުއަރުވާނަން. 

(ވަގުތުކޮޅަކަށްފަހު)

ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު ސާފުކޮށްލަން ބޭނުން ވަނީ މަޖިލީހުން ފާސްކޮށްފައި އޮތް ޤާނޫނަކުން މިހާރު ބާތިލުވެފައި އޮތް ބަޔަކު މި ތަނަށް މީޑިޔާގެ ގޮތުގައި ޢާއްމު ކޮމިޓީ އަށް ކިޔާފައި ވަނީ މަޖިލީހަށް މަލާމާތްކުރުމުގެ ގޮތުންތޯ ނުވަތަ ކޮން ހައިސިއްޔަތަކުންތޯ. އެއީ މި މަޖިލީހުން ޢިއްޒަތްތެރި މުޤައްރިރު ވެސް ވޯޓުލައްވައިގެން އެމް.ބީ.ސީ ޤާނޫނުގެ ނަމުގައި ޤާނޫނެއް ފާސްކޮށްފައި މިހާރު 9 ވަރަކަށް މީހުން ވަނީ ރެފިއުޖީންގެ ގޮތުގައި ޤާނޫނީ ރެފިއުޖީންގެ ގޮތުގައި ދޫކޮށްލާފައި މަގުމައްޗަށް. އެހެންވީމާ، މި ތަނަށް އެ ކަމަށް ވާދަކުރި ބޭފުޅުން ޤާނޫނާ ޚިލާފަށް މިހާރު އެ ބޯޑުގައި ތިއްބަވައިގެން ތިގެންނަވަނީ ކޮން ހައިސިއްޔަތަކުންތޯ އަޅުގަނޑު ސާފުކޮށްލަން ބޭނުން. 

ރިޔާސަތުން ވާހަކަދެއްކެވުން:

މިހާރު އެކަން ނިމިއްޖެ، އެހެންނަމަވެސް ތި ކުރެއްވި ސުވާލަށް އަޅުގަނޑު ޖަވާބެއް އަރުވާނަން. އެއީ ޢާއްމު ކޮމިޓީގެ 27 ވަނަ ބައްދަލުވުމުގައި ނިންމެވީ، ޢާއްމު ކޮމިޓީގެ 27 ވަނަ ބައްދަލުވުމުގައި ޢާއްމު ކޮމިޓީގެ މެންބަރުންގެ ވޯޓުގެ އިއްތިފާޤުން ނިންމެވީ އެމް.އެން.ބީ.ސީއާ ވެސް ބައްދަލުކުރާ ގޮތަށް. ދެން އެދިވަޑައިގެންފައި ތިބި އެހެން ބޭފުޅުންނާ ވެސް ބައްދަލުކުރާ ގޮތަށް. އެއީ އަޅުގަނޑު އަމިއްލަ ނިންމުމެއް ނޫން. އެހެންވީމާ، އަޅުގަނޑަށް ހީވަނީ ޢިއްޒަތްތެރި މެންބަރުގެ އެ ސުވާލަށް ޖަވާބެއް ލިބިވަޑައިގެންފި ހެން. އަޅުގަނޑަށް ރަނގަޅު އެމް.އެން.ބީ.ސީގެ މައްސަލައިގައި ވާހަކަނުދައްކާ ވަޑައިގެން ތިއްބެވި މެހުމާނުންނަށް މަރުޙަބާ ދަންނަވާފައި އެއަށްފަހުގައި މެޙްމާނުންނައިގެން އަޅުގަނޑުމެން ކުރިއަށް ދިއުން ބުއްދިވެރި ވާނެ ކަމަށް ފެންނާތީވެ.

ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:

ދެން އެއާ ގުޅުންހުރި ވާހަކަ އެއް. އޭގެ މާނަ އަކީ މިހާރު މި ކޮމިޓީގައި މި އޮންނަނީ އެމް.ޑީ.ޕީ އަޣުލަބިއްޔަތު. އެހެންވީމާ، ޑީ.އާރު.ޕީ އަޣުލަބިއްޔަތު ކޮމިޓީއެއްގައި ޣައިރު ޤާނޫނީ ގޮތުން އަޣުލަބިއްޔަތުން ފާސްކުރާ ހުރިހާ ކަމެއް ކުރެވޭނޭ ދެއްތޯ ތި ވިދާޅުވަނީ. އެހެންކަމަށްވަންޏާ ވަރަށް ބޮޑަށް ޝުކުރިއްޔާ. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ، ފާރއަވޭގެ ފަރާތުން ވަޑައިގެން ތިއްބެވި 2 ބޭފުޅުންނަށް އަޅުގަނޑު މަރުޙަބާ ދަންނަވަން. އާދެ، އެއަށްފަހު އަޅުގަނޑު ފާރއަވޭގެ ފަރާތުން ހުށަހަޅުއްވާ ހުށަހެޅުއްވުމާ ބެހޭ ގޮތުން ތި ފަރާތުން ވިދާޅުވާ އެއްޗެއް ސާފުކޮށްލުމަށްފަހުގައި ޢިއްޒަތްތެރި މެންބަރުން ކުރައްވަން ސުވާލެއް އޮތިއްޔާ އެ ސުވާލަކަށް އަޅުގަނޑު ފުރުޞަތުއަރުވާނަން. ތި ބޭފުޅުން ހުށަހެޅުއްވުމާ ބެހޭ ގޮތުން ތި ބޭފުޅުން އިތުރަށް ވިދާޅުވަން ބޭނުންފުޅު ވާ އެއްޗެއް ނޫނީ އިތުރަށް ސާފުކޮށްދެއްވަން ބޭނުންފުޅު ވާ ކަމެއް އޮތިއްޔާ އެ ކަމެއް ޢިއްޒަތްތެރި މެންބަރުންނަށް ސާފުކޮށްލަދެއްވުން އެދޭ ވާހަކަ ދަންނަވާލަން. 

ފާރއަވޭގެ ފަރާތުން ވަޑައިގެންނެވި ބޭފުޅަކު ވާހަކަދެއްކެވުން:

އަޅުގަނޑުމެން ބޭނުންވަނީ މިތާގެ ޖަލްސާތައް ލައިވުކޮށް ހަދަންވެގެން. އެ ކަމަށް ހުށަހަޅާފައި އިންނާނީ. ދެން އިތުރު ކަމެއް ނީންނާނެ. ދެން އެކަމާ ބެހޭ ގޮތުން މީގެ ކުރީގައި އިންނާނީ މިތާ ކޮމިޓީ އަކަށް ނޫން ކަންނޭނގެ، ޖަލްސާ އަކަށް ހުރިހާ މީޑިޔާތަކުގެ ބޭފުޅުން ގެނެސް ޓެކްނިކަލް ގޮތުން ކުރަންޖެހޭ ކަންތައްތައް އޮޅުންފިލުވާލަން. އެއީ ހީވަނީ. އިތުރު ކަމެއް ނެތް. 

ރިޔާސަތުން ވާހަކަދެއްކެވުން:

ޢިއްޒަތްތެރި މެންބަރަކު ސުވާލުކުރައްވަން ބޭނުންފުޅު ވާ ކަމަށް ވަންޏާ އަޅުގަނޑު ފުރުޞަތުއަރުވާނަން. އާދެ، ޢާޒިމް.

މެދު ހެންވޭރު ދާއިރާގެ މެންބަރު ޢަލީ ޢާޒިމު ވާހަކަދެއްކެވުން:

މިހާރު އެ ފުރުޞަތު ލިބޭނެ އެއްވެސް މަގެއް ނެތްތޯ. އެބަ އޮތްތޯ ހުޅުވިފައި. 

ފާރއަވޭގެ ފަރާތުން ވަޑައިގެންނެވި ބޭފުޅަކު ވާހަކަދެއްކެވުން:

އެގްރިމެންޓު ކުރެވިފައި އޮތީ މިދިޔަ ހަފްތާގެ ތެރޭގައި. ދެން ގާތްގަނޑަކަށް އަހަރެއް ހާ ދުވަސްވެއްޖެ، މީގެ ކުރީގައި އެ ވާހަކަދައްކާފައި އެއްވެސް ކަހަލަ ޚަބަރެއް ނުވޭ. ދެން އަޅުގަނޑުމެން ފުދޭ ވަރަކަށް ސިޓީ މި ކޮޅަށް ލައިގެން އަނެއްކާ މިފަހަރު އަލުން އެ ހުއްދަ ދެއްވީ. އެގްރިމެންޓު އާ ކުރެއްވީ. 

(ވަގުތުކޮޅަކަށްފަހު)

ބާރަށު ދާއިރާގެ މެންބަރު މުޙައްމަދު ޝިފާޒު ވާހަކަދެއްކެވުން:

ޝުކުރިއްޔާ ޢިއްޒަތްތެރި މުޤައްރިރު. އަޅުގަނޑު ދަންނަވާލަން ބޭނުންވޭ މި ޢިއްޒަތްތެރި މަޖިލީހުގެ ޗެމްބަރުގައި ހިނގާ ކަންތައްތަކާއި ކޮމިޓީތަކުގައި ހިނގާ ކަންތައްތައް ވީހާވެސް ގިނަ ބަޔަކަށް ފާޅުކަން ބޮޑު ގޮތެއްގައި އެނގުމަކީ އަޅުގަނޑުމެން ބޭނުންވާ ކަމެއް. ކެނޑިނޭޅި އަޅުގަނޑުމެން މީގެ ކުރިން ވެސް މަސައްކަތްތަކެއް ކުރަމުން ދިޔައިން. އެހެންނަމަވެސް އެ ފާހަގަކުރެއްވީ އަހަރެއް ވަރު ވީ ވާހަކަ. މި ތަނަށް އެތައް ސިޓީ އެއް ލައިގެން ޖަވާބެއް ނުލިބުނު ވާހަކަ. މީ ހިތާމަވެރި ކަމެއް. މި ކޮމިޓީގެ މެންޑޭޓުގައި އޮންނާނެ އެފަދަ ކަންކަމާ ބެހޭ ގޮތުން. އެހެންނަމަވެސް އަޅުގަނޑަކީ ވެސް މި ކޮމިޓީ އަށް ނާންނަ މީހެކޭ ނުބުނެވޭނެ. މި ތިބަ ޢިއްޒަތްތެރި މެންބަރުންނަކީ ވެސް ހަމަ ގިނަގިނައިން މި ކޮމިޓީ އަށް ހާޒިރުވާ މެންބަރުން. މުޤައްރިރު. އެހެންވީމާ، ފުރަތަމަ ކަމަކަށް އަޅުގަނޑު ހިތުން އެ ބޭބޭފުޅުން އެ ފޮނުއްވި ސިޓީތަކާއި އެ ކަންތައްތައް ހިނގާ ދިޔަ ގޮތެއް އަޅުގަނޑު މި ކޮމިޓީން ބަލަން އެބަޖެހޭ. އެ ބޭބޭފުޅުންނަށް ރެސްޕޮންޑުނުކުރެވިފައި މި އޮތީ ކިހިނެއް ވެެގެންކަން އެ ބޭފުޅުންނަށް ސާފުކޮށް ދަންނަވަން އެބަޖެހޭ. ހަމަ ގައިމުވެސް މި ކޮމިޓީގައި ތިއްބެވި މެންބަރުންނަށް އެހާ ގިނަ މުއެްދަތެއް އެ ކަމުގައި ނަގައިގެން ދިޔަ ކަމެއް އެނގިފައި އޮންނާނެހެނެއް އަޅުގަނޑަށް ހިއެއް ނުވޭ. ހަމަ ގައިމުވެސް އަޅުގަނޑަކަށެއް ނޭނގެ. އެހެންވީމާ، ސީދާ ސީދާ މިއަދުން މިއަދަށް ތި ބޭފުޅުންނަށް އަޅުގަނޑުމެން ވެސް އަރުވަން ބޭނުންވާ ވަކި ޖަވާބެއް ޓަސްލާފަ އެއް ނޭރުވޭނެ. އެކަމަކު އަޅުގަނޑު ދަންނަވާލަން ބޭނުންވޭ، މި ކޮމިޓީގެ މެންޑޭޓުގެ ތެރެއިން ހިނގާ ކަމެއްވެއްޖިއްޔާ އަޅުގަނޑުމެން ބަލަމުން ގެންދާނެ ވާހަކަ. މި ކޮމިޓީގެ ކަމެއް އެއީ އަޅުގަނޑުމެން ދެން ބަލާނަން. އިރާދަކުރެއްވިއްޔާ މުޤައްރިރާ ގުޅައިގެން ވެފައި އޮތް ގޮތެއް ވެސް ސާފުކުރާނަން. 

ފާރއަވޭގެ ފަރާތުން ވަޑައިގެންނެވި ބޭފުޅަކު ވާހަކަދެއްކެވުން:
ދެން އަދި އަޅުގަނޑުމެން އެއް ކަންތައް ނަންގަނެލަން ބޭނުން. ދެން ނޭނގެ މީ މި ކަމާ ބެހޭ ކަމެއް ކަމެއް، އަދި އިތުރު ބޭރުގައި އުޅޭ ކަމެއް ކަމެއް. ވެގެން އުޅޭ ގޮތަކީ އަޅުގަނޑުމެންގެ ޗެނަލްތަކުގެ ތެރެއަށް އެބަހުރޭ ބައެއް ޗެނަލްތައް ވަދެފައި. އިނގޭތޯ. އެހެންވީމާ، ޙަޤީޤަތުގައި މީ ސަރުކާރުން ހަމަ މީގެ ކުރީއްސުރެެ ވެސް އަޅުގަނޑުމެންގެ އަތުން ވަރަށް ބޮޑު އެމައުންޓެއް ޗާރޖުކުރަމުން ދަނީ. ދާ އިރުގައި މި ވާ ގޮތަކީ އިންޓަރނޭޝަނަލް މިންގަނޑުތަކާ ވެސް ޚިލާފަށް މި ޗެނަލްތަކުގެ ތެރެއަށް އެއް ޗެނަލް އަނެއް ޗެނަލާ ފައްތަރުވެފައި އިނގޭތޯ. އާދެ، 75 ޑީ.ބީ އަށް ވުރެ ވެސް ބޮޑަށް ވަދެފައި މި އިންނަނީ. ދެން މީގެ ކުރިން ވެސް ޓެލެކޮމުން ޗެކުކޮށްފައި ހުރިހާ މީޑިޔާތައް ގެންގޮސްގެން ޗެކްކޮށްފައި ބަލާފައި މި ކަންތައްތައް ބޮޑުވެގެން ރަނގަޅު ކުރާނަމޭ ކިޔާފައި، ދެން އަޅުގަނޑުމެން މިހާރު 3 އަހަރު، 4 އަހަރު ވެގެން މި ދިޔައީ ހަމަ ޗެނަލްގެ ތެރެއަށް އެއް ޗެނަލާއި އަނެއް ޗެނަލް ވަދެފައި ހުންނަމުން ގޮސް އެންމެ ފަހުން މިހާރު މެދުކަނޑާލާފައި ހުންނަތާ ގާތްގަނޑަކަށް ވީކެއް ވަރުވެއްޖެ މި ކަމާ ބެހޭ ގޮތުން. ދެން އަޅުގަނޑުމެން އެ ބޭފުޅުންނަށް މި ނަންގަންނަނީ އަޅުގަނޑުމެން ދޭން އޮތް ފައިސާ މިހާރު ފައިސާ ދޭން އެބަ އޮތް. މިއަހަރު ތެރޭގައި ފައިސާ ނުދައްކާ މި ތިބެނީ. މިކަން ހައްލުނުކޮށްގެން ވާހަކަދައްކައިގެން. މީ މި ކޮމިޓީއާ ބެހޭ ކަމެއްތޯ. 

ރިޔާސަތުން ވާހަކަދެއްކެވުން:

އާދެ، ތި ވިދާޅުވީ މި ކޮމިޓީއަކާ ގުޅުންހުރި ކަމެއް ނޫން. އެހެންނަމަވެސް ދެން ވަޑައިގެން އަޅުގަނޑުމެންނަށް ދެއްވި މަޢުލޫމާތަށް އަޅުގަނޑުމެން ޝުކުރުދަންނަވަން. އަދި އިތުރު މެންބަރެއް ސުވާލެއް އޮތް ކަމަށް ވަންޏާ އެ މެންބަރަކަށް އަޅުގަނޑު ފުރުޞަތުއަރުވާނަން. ދެން އަޅުގަނޑު ޝިފާޒުގެ އެ ސުވާލަށް އަޅުގަނޑު ދަންނަވާލަން ބޭނުން ވަނީ އަޅުގަނޑުމެންނަށް ފުރަތަމަ ސިޓީ ލިބިފައި މި އޮންނަނީ 1 އޭޕްރީލް ގައި މި ކޮޅަށް ސިޓީ އެއް ލިބިފައި އޮތް ކަމަށް އަޅުގަނޑުމެންނަށް މި ދައްކަނީ އިނގޭތޯ. އޭގެފަހުން އަދި އަހަރެއް ނުވޭ. 1 އޭޕްރީލް 2010 ގައި. ދެން މި ސިޓީ އަށް އަޅުގަނޑުމެންވަނީ ޖަވާބެއް އަރުވާފައި. ޢާއްމު ކޮމިޓީގެ ފަރާތުން އަޅުގަނޑުމެން އިތުރަށް ބަލަން ބޭނުންވާ ކަންތައްތައް ހުރީމަ، އެ ކަންތައްތައް ބެލުމަށްފަހު ފަހުން ޖަވާބެއް ދޭނެ ވާހަކަ. އެހެންނަމަވެސް، ދެން ފަހުން ޖަވާބެއް ދޭ ގޮތަށް އޮތީމަ 27 ވަނަ ބައްދަލުވުމުގައި އަޅުގަނޑުމެން މި ކޮމިޓީގައި ވާހަކަދައްކާ މަޝްވަރާކޮށްފައި އެ ފަރާތްތަކަށް ޖަވާބެއް ދިނުމަށްޓަކައި މި ބައްދަލުވުން މި އޮތީ ބާއްވާފައި. އަދި އެ ގޮތުން އެ ފަރާތްތަކުން އިތުރަށް ވިދާޅުވާން ބޭނުންފުޅުވާ އެއްޗެއް ވެސް އޮވެދާނެ. އެއީ 1 އޭޕްރީލްގެ ފަހުން އެތައް ދުވަހެއް ވެއްޖެ. އެހެންވީމާ، ތަފާތު ޚިޔާލެއް ވެސް އެ ފަރާތުގެ ވެސް ހުރެދާނެ ކަމަށް ފެންނާތީ، އަދި ތަފާތު ހުށަހެޅުންތަކެއް ވެސް ހުރެދާނެ ކަމަށް ފެންނާތީ އެ ފަރާތްތަކާ ވާހަކަދައްކާފައި ޖަވާބެއް ދިނުމުގެ ގޮތުން އެ ފަރާތްތައް އަޅުގަނޑުމެން ހާޒިރުކޮށްފައި ވާހަކަދައްކާލީ. ދެން އިތުރު މެންބަރެެއްގެ ސުވާލު ނެތުމާ އެކީ ވަޑައިގެން ދެއްވީތީ އަޅުގަނޑުމެން ހަމަ ޝުކުރުދަންނަވަމުން އެހެން ފަރާތްތަކަށް ފުރުޞަތުއަރުވާނަން. ޝުކުރިއްޔާ. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން: 

އާދެ، އަޅުގަނޑުމެން ދަންނަވާލި ދަންނަވާލުމަކަށް ދި ޓީވީ ގެ ފަރާތުން ވަޑައިގެންނެވީ ނަވާލް ދެއްތޯ. ނަވާލަށް މަރުޙަބާ ދަންނަވަން. އާދެ، ދިޓީވީގެ ހުށަހެޅުމެއް އޮތުމާ އެއްކޮށް އަދި ދި ޓީވީއާ އެއްކޮށް ރައްޔިތުންގެ މަޖިލީހުން ވަނީ މީގެ ކުރިން އެގްރިމެންޓެއް ވެސް ކުރެވިފަ ކަންނޭނގެ ވަގުތުން ދުރަށް ދެއްކުމާ ބެހޭ ގޮތުން. އެހެންނަމަވެސް، މި އެގްރިމަންޓުގެ މުއްދަތު ވެސް މި މަހުގެ 19 އަށް ހަމަވާ ކަމަށް އަޅުގަނޑަށް މި އޮތީ އެނގިފައި. އެހެންކަމުން، ދިޓީވީގެ ފަރާތުން އޭގެ ހުށަހެޅުންތަކެއް އެބަހުރި. އެހެންވީމާ، އެ ކަންތައްތަކާ ބެހޭ ގޮތުން އިތުރަށް މެންބަރުން ފަހަރެއްގައި ކަމެއް ސާފުކޮށްލަން ބޭނުންފުޅު ވެސް ވެދާނެ. އަދި ހަމަ އެފަދައިން ދި ޓީވީ ފަރާތުން ވެސް ފަހަރެއްގައި އިތުރު ހުށަހެޅުމެއް، ނުވަތަ އިތުރު ޚިޔާލެއް އޮވެދާނެ ކަމަށް ފެންނާތީ، އަޅުގަނޑުމެން ދިޓީވީ އަށް ޖަވާބެއް އެރުވުމުގެ ކުރިން ދިޓީވީގެ ބޭފުޅުންނާ ބައްދަލުކޮށްލަން ބޭނުންވީ. އެހެންވީމާ، އަޅުގަނޑަށް ވަރަށް ރަނގަޅު ކޮންމެވެސް ވަރެއްގެ ތަފްސީލެއް ދެއްވިއްޔާ އެ ކަމާ ގުޅޭ ގޮތުން.

ދިޓީވީގެ ފަރާތުން ޔޫސުފް ނަވާލް ފިރާޤު ވާހަކަދެއްކެވުން:
ޝުކުރިއްޔާ އިނގޭތޯ. އަޅުގަނޑުމެން އެދިފައި އިންނާނީ ދި ޓީވީ އަށް ސިގްނަލް ގެންދަން ވެގެން މިތަނުން ފައިބަރ ކަނެކްޝަނެއް ހަދަން. އޭގެ ބޭނުމަކީ ދެން  ކޮންމެ ދުވަހަކު ޕްރޮގްރާމް ލައިވްކުރާ ކަށެއް ނޫން. އެކަމަކު، އެ އޮންނަ ޚަބަރު އިވެންޓުތަކަށް ހުރިހާ ޖަލްސާތައް ރެކޯޑުކުރެވޭނެ ގޮތް އެ ކޮޅުގައި ހަދަންވެގެން އެ ކަންތައް އެހެން ކުރީ. އެހެންވީމާ، އެއީ އަޅުގަނޑުމެން އެދިފައި އިންނާނެ ގޮތަކީ. ޝުކުރިއްޔާ.

ގެމަނަފުށި ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:

އޭގެ މާނަައަކީ ތި ބޭފުޅުން ކޭބަލްތޯ އަޅުއްވާނީ، ނުވަތަ މިކޮޅު ކޭބަލް ބޭނުން ކޮށްގެން ކޮޅު ބޭނުންކޮށްގެން ނަންގަވާނީތޯ ކޮބައިތޯ އޭގެ އައިޑިޔާ އަކީ، ދެން މި ބޭފުޅުންނަށް ސީދާ ސާފުނުވާނެތީ ޓެކްނިކަލް ބޭފުޅުންނަށް ނުވާތީ، އަޅުގަނޑަށް ރަނގަޅު އޭތި ވިދާޅުވެދެއްވައިފިއްޔާ މި ކޮޅުގައި ތިބި ބޭފުޅުން އެ ބޭފުޅުން ހުންނަވާނެތޯ ކޮބައިތޯ އޭގެ އައިޑިޔާ އަކީ.

ދިޓީވީގެ ފަރާތުން ޔޫސުފް ނަވާލް ފިރާޤު ވާހަކަދެއްކެވުން:
އާދެ، އަޅުގަނޑުމެން އެދިފައި އިންނާނީ ފައިބަރ ކަނެކްޝަނެއް ހަދަން ހަމަ ކޭބަލް އިން މި ތަނުން ދިޓީވީ އަށް ކަނެކްޝަނެއް ހަދަން.

ކުޑަހުވަދޫ ދާއިރާގެ މެންބަރު އަޙްމަދު ޢާމިރު ވާހަކަދެއްކެވުން:

އާދެ، ޝުކުރިއްޔާ. އަޅުގަނޑު މިއަދު މި ހިނގާ މައްސަލައާ ގުޅޭ ގޮތުން އަޅުގަނޑަށް މި ކޮމިޓީގައި ބައިވެރިވުމުގެ ފުރުޞަތު ދެއްވިކަމަށްޓަކައި ހަމަ ޝުކުރުދަންނަވަން މުޤައްރިރަށް. އަޅުގަނޑު ދަންނަވާލަން ބޭނުންވަނީ ދިޓީވީ އިން މި އޮތީ ހުށަހަޅާފައި ފައިބަރ އޮޕްޓިކަލް ކޭބަލެއް މި ދެމެދުގައި އެޅުމަށް. މިހާރު ތި ބޭފުޅުން އެ ވީޑިއޯ ސިގުނަލް ނަގަމުން ދަނީ ކޮންގޮތަކަށްތޯ. ދެން އަނެއް ކަމަކީ މި ތަނުގައި ދެންމެ އަޅުގަނޑުމެންނަށް ފާހަގަކުރެވިއްޖެ މިހާރު އަޅުގަނޑުމެންނަށް މި މަޖިލީހުގައި ބޭނުންކުރަމުން މި ދަނީ މި މަޖިލީހާ އެއްވެސް ވަރަކަށް ގުޅުންހުރި ސިސްޓަމެއް ނޫން ކަމަށް. އެންމެ ފުރަތަމަ ކަމަކީ އަޅުގަނޑުމެންނަށް އެކަން ސާފުކޮށްފައި ކަންނޭނގެ އަޅުގަނޑުމެންނަށް އެކަން ކުރިއަށް ގެންދެވޭނީ. މަޖިލީހުގެ ތެރޭގައި ހަމަ މިތަނަށް އައިސް ގޮންޖަހާފައި އެބަ ދޭ، ތިމަންނަމެންގެ އެއްޗިހިތަކެކޭ ނުހައްޤުން ބޭނުންކުރަމުން ދަނީ. އެއީ އަޅުގަނޑު ޤަބޫލުކުރާ ގޮތުގައި އަޅުގަނޑުމެން އެކަމަށްޓަކައި ކަންބޮޑުވާންޖެހޭނެ ކަމެއް. އެއީ ހައްލުކުރަންޖެހޭނެ ކަމެއް. އެއަށްފަހު އަޅުގަނޑުމެންނަށް ހީވަނީ މި ތަނުން އަޅުގަނޑުމެންނަށް މި މަސައްކަތް ކުރިއަށް ގެންދެވޭނީ. 

ދިޓީވީގެ ފަރާތުން ޔޫސުފް ނަވާލް ފިރާޤު ވާހަކަދެއްކެވުން:
މިހާރު އަޅުގަނޑުމެން ބޭނުންކުރަނީ އެމް.އެން.ބީ.ސީ ގެ ސިގްނަލް ރެކޯޑުކުރަން.

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

ޢާމިރު ދެންމެ އެ ދެއްކެވި ވާހަކަ އަށް، ދެން އަޅުގަނޑު ހިތަށްއަރަނީ އެމް.އެން.ބީ.ސީ އަކީ ރައީސުލްޖުމްހޫރިއްޔާ އުފައްދާވާފައި އޮތް ކޯޕަރޭޝަނެކޭ ކުރިން ވެސް ޝިފާޒު ވިދާޅުވެއްޖެ. އެ ކަމާ ދޭތެރޭގައި އަޅުގަނޑުމެންގެ މައްސަލަ އެއް ނެތް. އެކަމަކު، ޤާނޫނީ ގޮތުން އެމް.އެން.ބީ.ސީ މިހާރު މިއޮންނަންޖެހެނީ އެމް.ބީ.ސީ ބޯޑުގެ ދަށުން. އަޅުގަނޑުމެންގެ މައްސަލަ އެއް މި އޮތީ އެމް.އެން.ބީ.ސީ މިހާރު ހިންގަމުން މި ދަނީ ޤާނޫނާ ޚިލާފަށޭ. އެހެންވީމާ، ދެންމެ މި ތަނަށް ވަޑައިގެން ތިމަންނަމެން އަޅާފައި އޮތް ކޭބަލެއް މިތާ އޮތުމެކޭ ބުނުމަކުން އަޅުގަނޑެއް ޤަބޫލެއް ނުކުރަން މި ބޭފުޅުންނަށް ވެސް އަދި އެހެން ބޭފުޅުންނަށް ވެސް އޭތި ބޭނުން ނުކުރެވޭނެ ކަމަކަށް. އެއީ ޙަޤީޤަތުގައި މިތާނގައި އަޅާފާއި އޮތީކީ އެއް ޚަލީލު އަޅާފައި އޮތް ކޭބަލެއް ނޫން. ދިވެހި ސަރުކާރުގެ އެ މުދަލާއި ފައިސާގައި އަޅާފައި އޮތް ކޭބަލެއް އޮތީ. އެހެންވީމާ، އަޅުގަނޑު ޤަބޫލެއް ނުކުރަން މިހާރު އެމް.ބީ.ސީ ބޯޑުގައި އެ ތިއްބެވި ބޭފުޅުންނަކަށް މިތާ ކޭބަލް އޮންނާނެތޯ ނޫނީ ނޯންނާނެތޯ އެކަން ޑިސައިޑުކުރެވޭނެ ކަމަކަށް. 

މާވަށު ދާއިރާގެ މެންބަރު ޢަބްދުލްޢަޒީޒު ޖަމާލު އަބޫބަކުރު ވާހަކަދެއްކެވުން:

އާދެ، އަޅުގަނޑަށް މި ސިޓީ އިން ފެންނަ ގޮތުގައި މިހާރު ވެސް ކޭބަލް އަޅާފައި އޮތީ އަޅުގަނޑަށް މި ވިސްނެނީ ދެން އަޅުގަނޑަކީ މި ދާއިރާގެ ޓެކްނިކަލް މީހަކަށް ނުވާތީ، ވިސްނެނީ ޓެލެފޯނު ލައިނެއް ގޮތަށް ފެންވަރު ދަށްކޮށް ކޭބަލެއް އޮތީމަ އެ ކޭބަލުގެ ފެންވަރު ރަނގަޅު ކުރުމަށްޓަކައި ފައިބަރ އޮބްޓިކަލް ކޭބަލަކަށް ބަދަލުކުރާ ކަމަށް. އެހެންވީމާ، ރަނގަޅަށްތޯ އަޅުގަނޑަށް މި ވިސްނެނީ.

ދިޓީވީގެ ފަރާތުން ޔޫސުފް ނަވާލް ފިރާޤު ވާހަކަދެއްކެވުން:
 އާދެ، މިހާރު ވެސް އަޅުގަނޑުމެން ޓެލެފޯނު ކޭބަލެއް ދިރާގު މެދުވެރިކޮށް އަޅާފައި އިންނާނީ. އެކަމަކު އެ ކޭބަލް އަސްލު ލައިވްކުރަން ބޭނުންކުރާ ސްޓޭންޑަޑުނުހުންނާތީ އަޅުގަނޑުމެން ފައިބަރ އޮޕްޓިކަލް ކޭބަލަކަށް ރިކްއެސްޓުކޮށްފައި އިންނާނީ.

ބާރަށު ދާއިރާގެ މެންބަރު މުޙައްމަދު ޝިފާޒު ވާހަކަދެއްކެވުން:

ޝުކުރިއްޔާ. އަޅުގަނޑު ހިތުން މި ކޮމިޓީގައި އަޅުގަނޑުމެން މިއަދު ކުރަން މި ޖެހޭ ކަމަކީ މިތަނުން ސިގްނަލް ބޭނުންވާ ފަރާތްތަކަށް އެ ސިގްނަލް ފޯރުކޮށްދެވޭނެ ގޮތަކާ ބެހޭ ގޮތުން ވާހަކަދައްކާފައި، ހުރި ބެރިއަސްތަކެއް ނައްތާލުން. ދެން މި ތަނުގައި ޕްރައިވެޓް ސެކްޓަރގައި ތިއްބަވާ މީޑިޔާގެ ބޭބޭފުޅުން ގެނެސްގެން އެކަކު އަނެކަކަށް ބެހި، އެކަކު އަނެކަކުގެ އަބުރަށް އަރައިގަނެ، އެކަކު އަނެކެއްގެ، އަނެއް ބޭފުޅެއްގެ ކުންފުންޏާ ބެހި މިއީކީ ނޫން ކަންނޭނގެ އަޅުގަނޑުމެން މި ތަނުގައި ރައްޔިތުންގެ މަޖިލީހުގެ މެންބަރުންގެ ގޮތުގައި ތިބެގެން ކުރަންޖެހޭ ކަމަކީ. އެއްވެސް ކުންފުންޏެއް އެ ގަވާއިދާ ޤާނޫނާ ޚިލާފަށް އުޅޭ ކުންފުންޏެއް ވިއްޔާ އެ ކަންތަކާ ބެހޭ ގޮތުން ފިޔަވަޅުއަޅަންޖެހޭ ފަރާތްތަކުން ފިޔަވަޅުއަޅަންޖެހޭނެ. ރައްޔިތުންގެ މަޖިލީހުން އެންޑޯޒްކޮށްފައި އޮތް ކުންފުންޏެއް ވިއްޔާ ރައްޔިތުންގެ މަޖިލީހުން ފިޔަވަޅުއަޅާ އެކަން ބާޠިލުކުރަންޖެހޭނެ. މި ތަނުގައި ބޭބޭފުޅުން ގެނެސްގެން އެ ބޭބޭފުޅުން ކުރިމަތީގައި އެ ބޭފުޅުންނާ ދިމާލަށް ހިތަށްއެރި ގޮތަކަށް ބަވާ ހަދާކަށް ނޫން ކަންނޭނގެ އަޅުގަނޑުމެން މި ތަނަށް މި އައީކީ އެއް. އެއަށްވުރެ އަޅުގަނޑުމެން ޒިންމާދާރުވާން އެބަ ޖެހޭ. ދެން ދެވަނަ ކަމަކަށް އަޅުގަނޑު ދަންނަވާލަން ބޭނުންވޭ އަޅުގަނޑުމެން ހަމަ ގައިމުވެސް ޕްރައިވެޓް ސެކްޓަރގައި މަސައްކަތްކުރައްވާ، މީޑިޔާގައި ހަމަ ހުރިހާ ފަރާތްތަކަށް ވެސް މިތަނުގެ ސިގްނަލް ފަސޭހަ އިން ލިބެން ހުންނާނެ ކަހަލަ މެކޭނިޒަމެއް އަޅުގަނޑުމެން ވެސް އެބަޖެހޭ ޤާއިމުކުރަން. އެކަން އަޅުގަނޑުމެން ކުރަން އެބަޖެހޭ. ދެން ފައިބަރ އޮޕްޓިކަލް ބޭނުންކޮށްގެން ކޭބަލެއް އެ ބޭފުޅުން އަމިއްލަ އަށް އަޅަން ބޭނުން ވެއްޖިއްޔާ ވެސް އެ މަގު އަޅުގަނޑުމެން ތަނަވަސްކޮށްދޭން އެބަޖެހޭ. އެހެން ބައެއްގެ ފީޑަށް އެ ބޭފުޅުންގެ ޑިޕެންޑުނުވެ، އެ ބޭފުޅުންގެ އަމިއްލަ މިނިވަންކަމާ އެކީ އެކަން ކުރެވޭނެ މެކޭނިޒަމެއް ރައްޔިތުންގެ މަޖިލީހުން ނިންމާފައި އޮންނަންޖެހޭނެ. އެހެންވީމާ، މިއީ އަދި ނަވާލު އިންނެވީތީކީ އެއް ނޫން. ނަވާލުމެން ފަދަ ބޭބޭފުޅުންނަށް، މިތަނަށް ހާޒިރުނުކޮށް ނަމަވެސް މި ތަނުން މިހާރު މީޑިޔާގެ ޑިމާންޑު ރައްޔިތުންގެ މަޖިލީހަށް އޮތް ވަރު، އަޅުގަނޑުމެން އަމިއްލަ އަށް އެނަލައިޒްކުރީމަ އިނގޭނެ. އެނގިގެން އެބަ ދޭ. އެހެންވީމާ، އަޅުގަނޑުމެން މިއަދުން މިއަދަށް ވެސް މިކޮމިޓީގެ ބައްދަލުވުން ނިންމާފައި ރައްޔިތުންގެ މަޖިލީހުގެ ޓެކްނިކަލް ކޮމިޓީތަކާ އެއްކޮށް ވާހަކަ ދައްކައިގެން ނަމަވެސް ވީހާވެސް އަވަހަކަށް މިކަންތައް ރޭވޭނެ ގޮތެއް ނިންމަންވީ. މި ގޮތަށް ވާހަކަދެއްކިދާނެ ކިތަންމެ އިރެއް ވަންދެން ވެސް، ޝުކުރިއްޔާ. 

މެދު ހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:
އާދެ، ޝުކުރިއްޔާ މުޤައްރިރު. އެންމެ ފުރަތަމައިނުން އަޅުގަނޑަށް ހަމަ ކުޑަކޮށް އެބަ އޮޅޭ ކުރީގެ ނިންމި ނިންމުންތައް ކީއްވެބާއޭ އެ ހިސާބަށް ނުދަނީ. އަޅުގަނޑު ވަރަށް ކުރީ މި ކޮމިޓީގެ ޖަލްސާގައި އަޅުގަނޑުމެން އިންނާނީ ދިޓީވީގެ ފުރަތަމަ މި ސިޓީ އައި ދުވަހު އެއް ބަޔަކަށް މި ކޭބަލްއެޅުމުގެ ހުއްދަ ދީފައި ދެވަނަ ބަޔަކަށް ނުދޭންވީ އެއްވެސް ސަބަބެއް ނެތޭ. އެހެންވީމާ، ދޭން އެ ޖަލްސާގައި އޮންނާނީ ދޭން ނިންމާފައި. އެހެންވީމާ، މިއަދާ  ހިސާބަށް ވެސް އޭގެ މުޢާމަލާތެއް ކޮށްފައި ނެތުން އެއީ އަޅުގަނޑު ހަމަ ޔަޤީނުން ވެސް ކަންބޮޑުވާ ކަމެއް މި ކޮމިޓީގެ މެންބަރެއްގެ ހައިސިއްޔަތުން. އެއީ އެ ދުވަހު މިތަނުން ނިންމާފައި އޮތް ކަމަކަށް ވާތީވެ. ދެން ހަމަ ދެވަނަ އަށް ހަމަ ދަންނަވާލަން ބޭނުން މިހާރު މި އޮތް ސިސްޓަމުން ކޮންކަހަލަ ދެން ހަމަ ދިމާވާތީވެ އަޅުގަނޑުމެން ކޮމިޓީގެ ހަމަ މަޢުލޫމާތަށްޓަކައި، ކޮންކަހަލަ އުނދަގޫތަކެއްތޯ، އެއްވެސް ކަހަލަ އުނދަގޫތަކެއް އުޅޭތޯ މި ވަކި ބައެއްގެ އިކުއިޕްމަންޓު މިތާ ހުރީތީވެ ނޫނިއްޔާ ވަކި ބަޔަކު މިހާރު ސިގްނަލް ލާތީވެ ތި ބޭފުޅުންނަށް ނެގުމާ މިކަހަލަ ކަންތައްތަކުގައި އުނދަގުލެއް އުޅޭތޯ ދަންނަވާލަން ހަމަ ބޭނުން. ދެން ތިންވަނަ އަށް ހަމަ ބޭނުން ދަންނަވާލަން ޝިފާޒު އެހެންނޫންތޯ ކުއްލިއަކަށް ހަމަ މީހުންނާ ބެހުމުގެ ކަންތައްތައް އެނގިވަޑައިގެން ހަމަ އެ ކަންތައްތައް ކުށްވެރިކުރީތީވެ އަޅުގަނޑު ވަރަށް އުފާކުރަން. އެއީ މިއަދު ކުއްލިއަކަށް އެކަން އެނގިވަޑައިގަތީމަ. 

ދިޓީވީގެ ފަރާތުން ޔޫސުފް ނަވާލް ފިރާޤު ވާހަކަދެއްކެވުން:
އާދެ، މިހާރު ދިމާވާ މައްސަލަ އަކީ އެމް.އެން.ބީ.ސީ އިން ލައިވްނުކުރާ އެއްޗެއް ސިގްނަލެއް ވެއްޖިއްޔާ އަޅުގަނޑުމެންނަކަށް ނުއެއް ފެންނާނެ އެހެންނޫންތޯ. އެ ބޭފުޅުން ރެކޯޑުކުރެއްވިޔަސް. އަޅުގަނޑުމެންނަށް މި ސިގްނަލް ރީޗު ވަނީ އެމް.އެން.ބީ.ސީ އިން އޭތި ޓެލެކާސްޓުކުރުމަށްފަހު. އެހެންވީމާ، އެއީ ދިމާވާ މައްސަލަ އަކީ. ދެން އަނެއް މައްސަލަ އަކީ މިހާރު ވީޑިއޯގެ ކޮލިޓީ، މިހާރު ފެންނަނީ ހަމަ ކަފަކޮޅެއްހެން ފެންނަ ވީޑިއޯ އެ ފެންނަނީ ދެއްތޯ. އެހެންވީމާ، އެއިޝޫ ވެސް އަޅުގަނޑުމެންގެ އެބަ އުޅޭ. 

ގެމަނަފުށީ ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:

އަޅުގަނޑު ހިތުން ނަވާލު އެ ވިދާޅުވާ ގޮތުން މިހާރު ދެން އަޅުގަނޑަކީ އެ ދާއިރާގައި މަސައްކަތްކުރި ކޮންމެވެސް ވަރެއްގެ  މީހަކަށް ވާތީ އަޅުގަނޑަށް ވަރަށް ކްލިއަރކޮށް އިނގޭ އެ ވިދާޅުވާ އެއްޗެއް. ދެން އަޅުގަނޑު ނަވާލު ކުރެ ސާފުކޮށްލަން ބޭނުންވަނީ ތި ބޭފުޅުންނަށް ކޭބަލްއެޅުމުގެ ފުރުޞަތު އަޅުގަނޑުމެން ފަހިކޮށްދީފިއްޔާ ދެން ކެމެރާގެ ކަންތައްތަކާ އެއްޗެހި، މިހާރު މި އޮތް ގޮތުން ވަރަށް ބޮޑު ކަމަކަށް މި ދަނީ. ކެމެރާކުރުމުގެ ކަންތައް އަޅުގަނޑު ޤަބޫލުކުރާ ގޮތުން އޮޓޯ ސިސްޓަމަކުން މި ކުރަނީ. އެހެންވީމާ، ދެ ބޭފުޅަކު ހުރެގެން ކަންނޭނގެ މި ކުރެވެނީ. އެފަދަ ކަމަކަށް ތި ބޭފުޅުންގެ ފަރާތުން އެއްވެސް ކަހަލަ ސަޕޯޓެއް ލިބޭނެތޯއޭ ނުވަތަ ދެވަނަ ސުވާލަކީ، ކޭބަލް އަޅާފައި އޮންނައިރު ދެން ތި ބޭފުޅުން އަނެއްކާ ވިދާޅުވާނެބާއޭ މިއީ ތިމަންނަމެންގެ އަމިއްލަ ކޭބަލެކޭ. މިއަކުން އެހެން ބަޔަކަށް ކޮޅެއް ނުލިބޭނޭ. އެހެންވީމާ، މި ސުވާލުގެ ޖަވާބު އަޅުގަނޑުމެން ބޭނުން. އަޅުގަނޑުމެން ބޭނުންވެއްޖެ ހިނދެއްގައި ތި ބޭފުޅުންގެ އެތިން ވެސް ހަމަ އެހެން މީހުންނަށް ފޯރުކޮށްދޭނަންތޯ އެ ކޭބަލް ބޭނުންކޮށްގެން. އެއީ ދެވަނަ ސުވާލަކީ. 

ދިޓީވީގެ ފަރާތުން ޔޫސުފް ނަވާލް ފިރާޤު ވާހަކަދެއްކެވުން:
އަޅުގަނޑަށް މަޢުލޫމާތު ލިބިފައި އޮތް ގޮތުން މިތާ ހުންނަނީ މަޖިލިސް ސިސްޓަމެއް ބަހައްޓާފައި. ދެން އަޅުގަނޑުމެން އެސިއުމްކޮށްގެން ތިބީ އެއީ މަޖިލިސް ސިސްޓަމެއް ވެއްޖިއްޔާ، އެއީ ކޮމަން ޕްލެޓްފޯމަކަށް ވާނެ ކަމަށް. ދެން ހަމަ ބޭނުން ވާނީ ލައިންއައުޓެއް ކޮންމެ ބަޔަކަށް ވެސް. ދެން ޓެކްނިކަލީ ފައިބަރަކީ އެއްކަލަ ކޮޅުކޮޅު ވަކިން ދެވޭނެ އެއްޗެއް ނޫން. މިހާރު އަޅަން މި އުޅޭ ފައިބަރަކީ ދި ޓީވީ އިން ވާހަކަ އަކީ މަޖިލީހުން ދި ޓީވީ އަށް ޑިރެކްޓު. އެހެންވީމާ، ދި ޓީވީ އަށް އޭތި ލިބޭނީ. ދެން އެހެން ފަރާތަކަށް ދެއްވަން ބޭނުންފުޅިއްޔާ އަނެއްކާވެސް ޖެހޭނީ ހަމަ މަޖިލީހުން އެހެން ފަރާތަކަށް އެ ފައިބަރ ޕްރޮވައިޑުކޮށްދޭން. 

ކުޑަހުވަދޫ ދާއިރާގެ މެންބަރު އަޙްމަދު ޢާމިރު ވާހަކަދެއްކެވުން:

އާދެ، އަޅުގަނޑު ވެސް ކޮށްލަން އުޅުނު ސުވާލުގެ އެއްބައި އިލްހާމު އެ ކުރެއްވީ. ދެން މީގައި އަޅުގަނޑުމެން އަހާލަން ބޭނުންވާ ކަމަކީ މިސާލަކަށް، އަޅުގަނޑުމެންގެ މި މަޖިލީހުން އަޅުގަނޑުމެންނަށް ހުރިހާ ފަރާތްތަކަށް ހަމަހަމަ އުސޫލަކުން އެކަން އެކަހަލަ ނެޓްވަރކެއް ނުވަތަ އެކަހަލަ ސިސްޓަމެއް ގާއިމުކުރެވިއްޖިއްޔާ ކޮބައިތޯއޭ ތި ބޭފުޅުންނަށް އޮތް ދަތިތަކަކީ. މިސާލަކަށް، ތި ބޭފުޅުންގެ ފައިބަރ ކޭބަލް އަޅުގަނޑުމެން މި ތަނަށް އެޅުމަށްފަހު ދެން އަނެއްކާ ދެން އަންނަ ބަޔަކަށް ވެސް މިސާލަކަށް، ފައިބަރ ކޭބަލް ނޫނީ އެހެން ކޮންމެވެސް ގޮތަކުން ނަމަވެސް އެކަން ކުރާނެ ގޮތަކަށް އަޅުގަނޑުމެން މިކަން ހަމަޖައްސައިފި ކަމަށް ވަންޏާ ކޮބައިތޯއޭ އެންމެ ޓެކްނިކަލް ގޮތުން ތި ބޭފުޅުންނަށް އެންމެ ފަސޭހަ ގޮތަކީ. އެއީ އެއް ކަމަކީ. ދެން އަނެއް ކަމަކީ މިކަން އަޅުގަނޑުމެންނަށް އެނގިފައި އޮތް ގޮތަކީ ކުރިން މިހާރު އެމް.އެން.ބީ.ސީ އިން ނުވަތަ ކުރީގެ ޓީވީ މޯލްޑިވްސް އިން ކުރަމުން އައި ކަމެއް މިހާރު މި އޮތީ މި މަޖިލީހަށް ބަދަލުވެފައި. އެ ވިދާޅުވާހެން މިހާރު މިކަން ކުރަމުން ދަނީ މަޖިލީހުން ކަމަށް އަޅުގަނޑަށް ވެސް ހަމަ މެންބަރެއްގެ ހައިސިއްޔަތުން އެނގިފައި އޮތީ. އެ މަސައްކަތްކުރަމުން ދަނީ. އެހެން ވެއްޖެ ކަމަށް ކަމަށް ވަންޏާ މިކަން ހަމަ އިޢުލާނުކޮށްގެން އެންމެންނަށް ހަމަހަމަ އުސޫލަކުން މިކަން ކުރެވޭނެ ގޮތްތަކެއް އަޅުގަނޑުމެން އެބަ ގާއިމުކޮށްދޭންޖެހޭ. ދެން އަޅުގަނޑު ހަމަ ހިތަށްއަރާ ސުވާލަކީ، ބައެއް ބޭފުޅުން އެބަ އޮތް އެދިވަޑައިގެންފައި ހަމަ މި މަޖިލީހުގެ ހުސްގަޑިތަކުގައި މި ތަނުގައި ޖަގަހަ އެއް ހަދައިގެން އެކަން ކުރިއަށް ގެންދަން. އެ ވެސް ދެން އަޅުގަނޑުމެންނަށް ކޮންކަހަލަ ބޭނުމެއްގައި ކިހިނެއް ކޮން ގޮތަކަށް ކަމެއް އަޅުގަނޑަށް އެނގޭ ކަމެއް ނޫން. އެހެންވީމާ، ކަންބޮޑުވުން އުފެދޭ ކަމެއް. އެއީ އަޅުގަނޑުމެން ވީހާވެސް ހާމަކަން ބޮޑު ގޮތެއްގައި މި މަޖިލީހުގައި ހިނގަމުންދާ ކަންތައްތައް ރައްޔިތުންނަށް ފޯރުކޮށްދިނުން އެއީ އަޅުގަނޑުމެން ވެސް ބޭނުންވާ ގޮތް. އެކަމަކު ވެސް އެވެސް ދެން ސުވާލު އުފެދޭ ކަމަކަށް ވާތީ އެ ވާހަކަ ވެސް ދަންނަވާލީ. ދެން މި ކެމެރާ ސިސްޓަމްގެ ކޮލިޓީގެ ވާހަކަ ނަވާލު ފާހަގަކުރީމަ އަޅުގަނޑު ވެސް ހަމަ ވަރަށް ބޮޑަށް ފާހަގަކުރަން މި ކެމެރާތަކުގެ ކޮލިޓީ އަސްލު ފުދޭވަރަކަށް ހަމަ ދަށް. އެއީ ދެ ސަބަބެއް އެބަ އުޅޭ. އެއް ސަބަބަކީ މިހާރު ހަމައެކަނި އެންމެ ބޭފުޅަކަށް އުނދަގޫވާތީވެ އެތެރޭގައި ލައިޓު ނިވާލާފައި. އެ ކެމެރާތަކަކީ ވަކިވަރަކަށް ލައިޓު ދީގެން ނޫނިއްޔާ އޭގެ އަސްލު ރިއަލް ޕިކްޗަރ ނެރެވޭވަރުގެ ކެމެރާތަކެއް ނޫން. އެހެންވީމާ، އެކަން ވެސް އެ އޮތީ ހަމައެކަނި އެންމެ މީހެއްގެ އުނދަގުލަށްޓަކައި އެކަން ހަމަ ހައްލުނުވެ. އެހެންވީމާ، އެ ވެސް އަޅުގަނޑު މި ފުރުޞަތުގައި ހަމަ ފާހަގަކޮށްލަން. ދެން ބްރޯޑްކާސްޓަރެއްގެ ހައިސިއްޔަތުން ނަވާލު އެ ފާހަގަކުރެއްވީ އަޅުގަނޑުމެން މި ތަނުން މަޖިލީހުން ދައްކާ ވީޑިއޯގެ ފޭރާން ވަރަށްވެސް ދަށް އިނގޭތޯ. އެހެންވީމާ، އެކަން ހަމަ މުޤައްރިރުގެ ސަމާލުކަމަށް އަޅުގަނޑު ވެސް ގެނެސްދެން. 

ބާރަށު ދާއިރާގެ މެންބަރު މުޙައްމަދު ޝިފާޒު ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު ދަންނަވާލަން ބޭނުންވީ އަޅުގަނޑުމެން ރައްޔިތުންގެ މަޖިލީހުގައި މިހާރު ހަރުކުރެވިފައި މިހިރަ ޖޮއިސްޓިކް ސިސްޓަމް، ކެމެރާ ސިސްޓަމް އެއީ ރައްޔިތުންގެ މަޖިލީހުގެ އަޅުގަނޑުމެންގެ އޯނަރޝިޕް އޮތް އެއްޗެއް ބާއޭ ނޫނިއްޔާ އެހެން އެއްޗެއް ބާއޭ. އެއާ ދޭތެރޭގައި ވެސް މިހާރު ސުވާލު އުފެދިފައި މި އޮތީ. އަޅުގަނޑު ދެކޭހިތްވަނީ އަޅުގަނޑު ބޭނުންވަނީ ރައްޔިތުންގެ މަޖިލީހުގެ ކެމެރާ ސިސްޓަމް އެއީ މި ތަނުގެ އޯނަރޝިޕް ލިބިދެވޭ އެއްޗެއް ގޮތުގައި ހުންނަންޖެހޭނެ. ބްރޯޑްކާސްޓަރުންގެ ތެރެއިން ބޭނުން ވެއްޖެ ކޮންމެ ބޭފުޅަކަށް ފީޑެއް ލިބެންޖެހޭނެ. އެ ކޮންމެ ބޭފުޅަކަށް ކޮންމެ ޕާޓީއަކަށް މިތަނަކަށް އައިސް ކެމެރާ އެއް ނުގެންގުޅެވޭނެ. ކެމެރާތަކެއް ނުވެއްދޭނެ. ކެމެރާ ސިސްޓަމެއް ހަރެއް ނުކުރެވޭނެ. އެހެންނަމަވެސް، އެއިން ދޫކުރާ ލައިވް ފީޑު ކޮންމެ ބޭފުޅަކު އެ ބޭފުޅުން ބޭނުންވާ ކޮލިޓީއެއްގެ ކޭބަލްގައި އެ ބޭފުޅުންނަށް އެ ފީޑު ލިބޭނެ ގޮތެއް އަޅުގަނޑުމެން ހަދަންޖެހެނީ. ދެން އެހެންވީމާ، ފުރަތަމަ ކަމަކަށް މި ބޭބޭފުޅުންނާ ހަމައަށް ދިއުމުގެ ކުރިން އަޅުގަނޑުމެން އިންޓަރނަލީ މިތަނުން ނިންމަންޖެހޭ ކަންތައްތަކެއް ހުރީމަ މުޤައްރިރަށް އަޅުގަނޑު ދަންނަވާލަން ބޭނުންވޭ އެ ކަންތައްތައް އަޅުގަނޑުމެން ކުރިއަށް ގެންދަން އިހަށް އަވަސްވެގަންނަންވީ ނޫންތޯއޭ. 

ރިޔާސަތުން ވާހަކަދެއްކެވުން:

އާދެ، ޝިފާޒުގެ ތި ސުވާލާ ގުޅިގެން އަޅުގަނޑު ދަންނަވާލަން. އަޅުގަނޑުމެން މި ސިޓީތައް ލިބިގެން ފުރަތަމަ ބޭއްވި ބައްދަލުވުމުގައި އަޅުގަނޑުމެން ވަނީ ދިޓީވީ އަށް ކޮޅެއް އެޅުމާ ބެހޭ ގޮތުން ވާހަކަދެކެވިފައި. އެހެންނަމަވެސް، އެ ބައްދަލުވުމުގައި ނިންމާފައި ވަނީ ފަހުން ޖަވާބެއް ދޭ ގޮތަށް. އަދި މި ކަމަށްޓަކައި ފަހުން ޖަވާބެއް ދިނުމަށްޓަކައި މި ކަންތައްތައް ހުރި ނެތް ގޮތެއް ބެލުމަށްޓަކައި ކުޑަ ކޮމިޓީ އެއް ނަގާފައި ވަނީ. ޢަލީ ޢާޒިމަކީ ވެސް އެ ކުޑަ ކޮމިޓީގެ މެންބަރެއް. އެހެންނަމަވެސް، ކުޑަ ކޮމިޓީގެ މަސައްކަތް ހިނގާނުހިނގާ ގޮތް ބެލުމަށް އަޅުގަނޑު އިދާރީ މޭޒާ ވާހަކަދައްކަމުން ގެންދިޔަ އިން. ތަފާތު އެތައް ފަހަރަކު މަސައްކަތްކޮށްގެން ވެސް ކުޑަ ކޮމިޓީގެ ބައްދަލުވުމެއް ބޭއްވޭ ގޮތް ނުވެފައި ވާ ކަމަށް އަޅުގަނޑަށް އިދާރީ މޭޒުން މަޢުލޫމާތު ދެއްވާފައި ވަނީ. މިއީ މިކަން ހިނގާފައި ވާ ގޮތަކީ. އެހެންވީމާ، އޮޅުންތަކެއް އެބަ އުޅޭ މީގައި މެންބަރުންނަށް ވެސް. އެހެންވީމާ، އެކަން ހަމަ އަޅުގަނޑު ސާފުކޮށްލަދީފައި އަޅުގަނޑު ފުރުޞަތުއަރުވާނަން ޢާޒިމަށް. 

މެދު ހެންވޭރު ދާއިރާގެ މެންބަރު ޢަލީ ޢާޒިމު ވާހަކަދެއްކެވުން:

އާދެ، ޝުކުރިއްޔާ. އަސްލު ނަވާލު އިންނަވަނިކޮށް އަޅުގަނޑު މިވާހަކަ ދައްކާކަށް ބޭނުމެއް ނުވޭ. އެހެންނަމަވެސް، ހަމަ ދަންނަވާލަންޖެހޭ އެބަ އަޅުގަނޑުމެން މިހާރުން މިހާރަށް ވެސް އަޅުގަނޑު ހަމަ ވަރަށް ބޮޑަށް ހަނދާން އެބަހުރި. އަޅުގަނޑު ހުށަހެޅީ އެ ދުވަހު ދި ޓީވީގެ މި ސިޓީ މަޝްވަރާކުރުމުން އެއީ ޓީވީ މޯލްޑިވްސް އަށް ކޮޅެއް ދީފައި އިން ކަމަށް ވަންޏާ އަޅުގަނޑުމެން އެބަޖެހެއޭ މިހާރުން މިހާރަށް ދިޓީވީ އަށް ވެސް ކޮޅެއް ދޭން. ވަކި ބަޔަކަށް ތަފާތުކުރުންތަކެއް އޮވެގެންނުވާނޭ. އަޅުގަނޑު ހަމަ ވަރަށް ސާފުކޮށް ރެކޯޑު ބައްލަވާލެއްވުމަށް އަޅުގަނޑު ހަމަ އިދާރީ މޭޒުން ވަރަށް ބޮޑަށް އެބަ އެދެން އެ ޖަލްސާގެ. ދެން ކުޑަ ކޮމިޓީ އެއް މި ކަމާ ގުޅޭ ގޮތުން ނަގާފަ އެއް ނެތް އިނގޭތޯ. ކުޑަ ކޮމިޓީ އެއް އަޅުގަނޑުމެން ނެގީ މިތަނުގެ ކޭޓްރިންއާ ގުޅޭ ގޮތުން. އެހެންވީމާ، އެ ވާހަކަ އަޅުގަނޑަށް ޔަޤީން އަޅުގަނޑު ހިމެނުނު ކުޑަ ކޮމިޓީ އެއް ވެއްޖިއްޔާ. އެހެންވީމާ، މިއަދުން މިއަދަށް އަޅުގަނޑު ބޭނުން ހަމަ ކޮންމެ ގޮތެއް ވިޔަސް އަޅުގަނޑުމެން މި ކޮމިޓީ އިން މިއަދު ވެސް ނިންމައިދޭން ހަމަ ދި ޓީވީ އަށް ކޮޅުއެޅުމުގެ ހުއްދަ ދީގެން ކުރިއަށް ގެންދަން. އެއީ ވާ ގޮތަކީ ވަކި ތަނަކުން މިހާރު ވަރަށް ބޮޑަށް އެބަ އޮތް ހަމަ ކުލަޖެހިފައި ތަފާތު ކުލައެއް ޖެހިފައި އޮތް ތަނެއް އެމް.އެން.ބީ.ސީ އަކީ. އަޅުގަނޑުމެންގެ ހުރިހާ އިދިކޮޅު ޕާޓީއެއްގެ މެންބަރެއް ވެއްޖިއްޔާ ގޯސް ޝޮޓެއް ވިޔަސް ދައްކާލުމުގެ މި ހުރިހާ ފުރުޞަތެއް ވެސް ލިބެނީ ހަމައެކަނި އެ ފަރާތަށް. އެ ފަރާތުން ދޫކުރާ އެއްޗެއް ނޫނީ އެހެން ފަރާތަކަށް ނުލިބޭ ވާހަކަ ދެންމެ ވެސް އެ ވިދާޅުވީ. އެހެންވީމާ، މިހާރުން މިހާރަށް ވެސް ޙަޤީޤަތުގައި އަޅުގަނޑުމެން މި ކިޔާ މިނިވަން ޑިމޮކްރަސީ މި ހުރިހާ އެއްޗެއް މި އޮޅާލާފައި މި ވާހަކަދައްކާއިރުގައި އެބަޖެހޭ ހަމަ ހުރިހާ ފަރާތްތަކަށް ވެސް މި ފުރުޞަތު މިހާރުން މިހާރަށް ވެސް ލިބިފައި އޮންނަން. އެ މަގުސަދުގައި އެ ރޫޙުގައި އަޅުގަނޑު އެ ދުވަހު ވެސް ވާހަކަދައްކާފައި ދޭ ވާހަކަ އެއްބަސްވުމަކަށް މި ކޮމިޓީގައި އައިސްފައި އޮތީ. އެހެންވީމާ، މިހާރުން މިހާރަށް ވެސް އަޅުގަނޑު ވަރަށް ބޮޑަށް އެދެން މި ކޮމިޓީ އިން އެ ފުރުޞަތު ދިޓީވީ އަށް ދޭން. މިއަދުން މިއަދަށް ވެސް ސިޓީގެ ޖަވާބުދީފައި އެ ކޮޅު އެޅުމުގެ ހުއްދަ އޮތް ވާހަކަ. އެހެންވީމާ، އިތުރު ބަޔަކަށް ހަމަޔަޤީނުންވެސް މި ފުރުޞަތު ލިބިގެންދާނެ ކަމަށް އަޅުގަނޑު ޤަބޫލުކުރާތީވެ މި އަވަސް ފުރުޞަތުގެ ތެރޭގައި ވެސް ލިބިގެންދާނެ ކަމަށް ޤަބޫލުކުރާތީ އަޅުގަނޑު ހަމަ މި ވާހަކަ ދަންނަވާލީ. 

ގެމަނަފުށީ ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:

އަޅުގަނޑަށް ހީވަނީ ޢާޒިމު ވަޑައިނުގަންނަވާ ދުވަހަކަށް ވީމަ ކަންނޭނގެ ހަނދުމަފުޅު ނެތުން އެކަށީގެންވާ ކަމެއް. ދެން ކުޑަ ކޮމިޓީ އެއް ނަގާފައި އިންނާނީ. އެކަމަކު، މީގައި ކުޑަ މިސްޓޭކެއް އެބަ އުޅޭ. ހަމަގައިމު ވެސް މިތާ ސިސްޓަމު އެއްކޮށް ޗެކްކުރި އިރު އަޅުގަނޑު ފޯނުގައި އިންނާނެ މުޅި އަހަރުގެ ލޮގިން. ނީންނާނެ ކުޑަ ކޮމިޓީ މީޓިންއަކަށް އަޅުގަނޑުމެންނަށް ކިޔާފައި ނައިސް. މިތާ ހުރިހާ ލޮގިން އެއް އިންނާނެ އަޅުގަނޑު ފޯނުގައި. ނީންނާނެ ކުޑަ ކޮމިޓީ މީޓިން އަކަށް ކިޔާފަ އެއް. އެހެންވީމާ، ކުޑަ ކޮމިޓީގެ މީޓިން އަކަށް ނުކިޔާ ވާހަކަ އަޅުގަނޑު މި ފުރުޞަތުގައި ދަންނަވާލަން ބޭނުން. ދެން ޢަލީ ޢާޒިމުގެ ހުށަހެޅުމަށް އަޅުގަނޑު ތާއީދުކުރަން. އަޅުގަނޑަށް ފެންނަ ގޮތުގައި މިހާރު ވެސް ވަރަށް ގިނަ ބަޔަކު އެދޭތީ، މިއީ ދެން، އަޅުގަނޑަށް ހިވާނީ ވަރަށް ސިމްޕަލް އާދައިގެ ކަމަކަށް ވާތީވެ ހަމަ ފައިބަރ ކޭބަލް ކޮޅެއް ހަމަ ދި.ޓީވީ އަށް ފުރުޞަތުއަރުވަން، އަޅުގަނޑު މި ހުށަހެޅުމަށް ތާއީދުކުރަން. އަޅުގަނޑު އުއްމީދުކުރަން ވޯޓަކަށް ވެސް އައްސަވާނެ ކަމަށް. 

ރިޔާސަތުން ވާހަކަދެއްކެވުން:

އެއްވެސް މެންބަރަކު މި ދި.ޓީވީ އިން ވަޑައިގެން އިންނެވި ނަވާލްއާ ކުރައްވާނެ ސުވާލެއް ނެތް ކަމަށް ވަންޏާ އަޅުގަނޑުމެން ކުރިއަށް ދިއުމަށްޓަކައި ނަވާލަށް، ނަވާލާ ސުވާލެއް އެބަ އޮތްތޯ ޢަޒީ. އާދެ، އެންމެ ރަނގަޅު ޢަޒީ އަށް ފުރުޞަތެއް އަރުވާނަން.

މާވަށު ދާއިރާގެ މެންބަރު ޢަބްދުލްޢަޒީޒު ޖަމާލް އަބޫބަކުރު ވާހަކަދެއްކެވުން:

އާދެ، އަޅުގަނޑު ޤަބޫލުކޮށްގެން މި އިނީ މި ގަޑިއަކީ ހަމައެކަނި އެ ކަމަށް އޮތް ފުރުޞަތެއް ވީމާ، ކޮމިޓީގައި ބަހުސްކުރާ ވަގުތެއް ނޫން ވީމަ އަޅުގަނޑު ކޮމިޓީގައި އެއްވެސް ވާހަކަ އެއް ނުދައްކަނީ. އަޅުގަނޑު ހަމައެކަނި ސުވާލާއި ޖަވާބު މަޢުލޫމާތު ސާފުކުރުމުގެ ވަގުތު ކަމަށް ހީކޮށްގެން އަޅުގަނޑު އައީ ވެސް އިނގޭތޯ. އެހެންވީމާ، އަޅުގަނޑުގެ ސުވާލަކީ، ސާފުކޮށްލަން ބޭނުންވާ ކަމަކީ މި ފައިބަރ އޮޕްޓިކަލް ކޭބަލް އެޅުމުގެ ހުއްދަ ލިބިގެން އެ ކަންތައްތައް ތި ބޭފުޅުން ފުރިހަމަ ކުރެއްވީމާ ދެން ޓީވީ.އެމުން ނުވަތަ އެމް.އެން.ބީ.ސީން ބްރޯޑްކާސްޓު ނުކުރި ކަމަށް ވިޔަސް ތި ބޭފުޅުންނަށް ސިގުނަލް ލިބިވަޑައިގަންނަވާނެތޯއޭ؟ އެ ޑިޕެންޑުވާކަށް ނުޖެހޭނެތޯއޭ؟ އެ ސުވާލު އަޅުގަނޑު ދެން ޓެކްނިކަލް ސުވާލަކަށް މި ވަނީ އަޅުގަނޑު ޓެކްނިކަލް މީހަކަށް ނުވާތީވެ އިނގޭތޯ.

ދިޓީވީގެ ފަރާތުން ޔޫސުފް ނަވާލް ފިރާޤު ވާހަކަދެއްކެވުން:

އާދެ، މި ތަނުން އޭތި ކަވަރޭޖު ހަދާހާ ވަގުތަކު އަޅުގަނޑުމެންނަށް އެ ސިގްނަލް ހަމަ ބޭނުންކުރެވޭނެ. 

ރިޔާސަތުން ވާހަކަދެއްކެވުން:

އެހެންވީމާ، ވަޑައިގެންދެއްވީތީ ވަރަށް ބޮޑަށް ޝުކުރިއްޔާ. އަޅުގަނޑުމެން ދެން އެހެން ބަޔަކާ އެއްކޮށް ބައްދަލުވުން ބާއްވަންޖެހޭތީވެ އަދިވެސް އެއް ފަހަރު ޝުކުރިއްޔާ. (ވަގުތުކޮޅަކަށްފަހު) އާދެ، އަޅުގަނޑުމެން ދަންނަވާލި ދަންނަވާލުމަކަށް ވަޑައިގެން ދެއްވީތީ ވީޓީވީގެ ފަރާތުން ވަޑައިގެން ތިއްބެވި ބޭފުޅުންނަށް އަޅުގަނޑު މަރުޙަބާ ދަންނަވަން. އާދެ، އަޅުގަނޑުމެން ދަންނަވާލީ ވީޓީވީގެ ހުށަހެޅުމެއް އޮތުމާ އެއްކޮށް އެ ހުށަހެޅުންތަކާ ބެހޭ ގޮތުން މެންބަރުންނަށް އިތުރު ތަފްސީލެއް ދެއްވިދާނެތޯ ދަންނަވާލަން ވެގެން. އަދި މެންބަރުން ފަހަރެއްގައި ސާފުކުރައްވަން ބޭނުންފުޅުވާ ކަމެއް އޮވެދާނެތީ އެކަމާ ބެހޭ ގޮތުން އެ މެންބަރުންނަށް ފުރުޞަތު އެރުވުމުގެ ގޮތުން އަޅުގަނޑު ވީ.ޓީވީ އަށް ފުރަތަމަ ފުރުޞަތުއަރުވާނަން. 

ވީ.ޓީވީގެ ސީ.އީ.އޯ އަމީން އިބްރާހީމް ވާހަކަދެއްކެވުން:
އާދެ، ވަރަށް ބޮޑަށް ޝުކުރިއްޔާ ޢިއްޒަތްތެރި މުޤައްރިރު. އަދި މި ކޮމިޓީގައި ބައިވެރިވަޑައިގަންނަވާ ބޭފުޅުންނަށް އަޅުގަނޑުމެން ޝުކުރުއަދާކުރަން. އަޅުގަނޑުމެންނަށް މިކަހަލަ ފުރުޞަތެއް ދެއްވީތީވެ. މީ އަޅުގަނޑު ލަފާކުރާ ގޮތުން ގާތްގަނޑަކަށް ތި ބޭފުޅުންގެ މިއަހަރުގެ މަސައްކަތްޕުޅު ފެއްޓެވުމުގެ ކުރިން އަޅުގަނޑުމެން މި ކޮޅަށް ސިޓީ އެއް ފޮނުވީ، ރައްޔިތުން މަޖިލީހުގެ ރޯލާއި މަޖިލީހުން ކުރެއްވަމުން ގެންދަވާ މަސައްކަތްތަކާއި އަދި ޢާއްމު ރައްޔިތުން އެ މަސައްކަތްތަކާ ގުޅިގެން ފާޅުކުރަން ބޭނުންވާ ޝުޢޫރުތައް ތި ބޭފުޅުންނާ ހަމައަށް ފޯރުކޮށްދިނުމަށްޓަަކައި އަޅުގަނޑުމެން މެދުވެރިއެއްގެ ގޮތަށް، މެދުވެރިއެއްގެ ރޯލް ކުޅެދޭން، އެކަހަލަ ފުރުޞަތެއް މިތާ އެތެރެއިން ހަމަޖެހިދާނެތޯ ބަލަން ވެގެން. ދެން، ކަންދިމާކުރި ގޮތުން މި އަހަރުގެ މަސައްކަތް ގާތްގަނޑަކަށް ނިމުމަކާ ހަމައަށް މި ދިޔައީ. ދެން، އަޅުގަނޑުމެން ލުއި ގޮތަކަށް އެކަން ފަށައިގަނެގެން މިހާރު މި ގެންދަނީ. ތި ބޭފުޅުންގެ ތެރެއިން ބައެއް ބޭފުޅުންނަށް ފަހަރެއްގައި ފެނިވަޑައިގަތުން އެކަށީގެންވޭ. 78 ވަނަ ގޮނޑި ކިޔާ ޕްރޮގްރާމެއް އަޅުގަނޑުމެން މިހާރު ވެސް ގެންނާނެ. ތި ބޭފުޅުން މަސައްކަތްޕުޅު ކުރިއަށް ގެންދަވާއިރުގައި އިންޓަވަލް ގަޑީގައި އެ ޕްރޮގްރާމު އަޅުގަނޑުމެން ކުރިއަށް މި ގެންދަނީ. އަޅުގަނޑުމެންނަށް ފެނުނީ ޢާއްމު ރައްޔިތުން ވަރަށް ބޮޑަށް ލުކް ފޯވާޑުކުރާ ޕްރޮގްރާމެއްގެ ގޮތަށް. އެއީ، ތި ބޭފުޅުން ކުރައްވާ މަސައްކަތްޕުޅާއި، ދައްކަވާ ވާހަކަފުޅާއި އަދި ކުރައްވާ ބަހުސްތަކުގައި އެ ބޭފުޅުންގެ އިންޕުޓު އެބަ ދެއްވަމޭ މިހާރު ވެސް. ދެން، އޭގެތެރެއިން ތި ބޭފުޅުންނަށް ކަމުދާ އެއްޗެއް އޮތް ކަމަށް ވަނީ ވިއްޔާ އެ އެއްޗެއް ނެންގެވުން އެއީ މީގެ ބޭނުމަކީ. ދެން، އަޅުގަނޑުމެން ފުރަތަމަ އެ ޕްރޮގްރާމް ފަށަން ބޭނުންވީ މުޅިއަކުން މި ގޮތަކަށް ވެސް ނޫން. ގެންދަން ބޭނުންވީ، ކޮންމެ ދުވަހަކު ވެސް އެ ބަހުސްކުރެވޭ ބިލަކާ ބެހޭ ގޮތުން އޭގެ މުހިއްމުކަމާ އޭގެ ބޭނުންތެރިކަމާ ބެހޭ ގޮތުން ކޮންމެވެސް ވަރަކަށް ޕްރޮގްރާމުގެ ތެރެއިން ޢާއްމުންނަށް މަޢުލޫމާތުކޮޅެއް ދެއްވުމަށްފަހުގައި ދެން އެ ބޭފުޅުންގެ ވާހަކައަކީ އިންޕުޓު މީގެތެރެއަށް ގެންނަން. ދެން، އެއާއެކުއެކީގައި އަޅުގަނޑު ވެސް އެންމެ ފުރަތަމަ ޔޫތު ޕާލަމެންޓެއް ފެށުމުގެ ވިސްނުމުގައި އަޅުގަނޑު ޔޫތު މިނިސްޓްރީގައި މަސައްކަތްކުރި އިރުގައި ރައްޔިތުން މަޖިލީހާ ގުޅިގެން މަސައްކަތްތަކެއް ފެށިން. އޭގެ ބައެއް މަސައްކަތްތަކުގެ ނަތީޖާ ވެސް ފެނުނު. އެހެންވީމާ، ރައްޔިތުން މަޖިލީހުގެ އެހީތެރިކަމާ އެކީގައި ޔޫތު ޕާލަމެންޓެއްގެ މަސައްކަތްތައް ފަށައިގަނެގެން ކުރިއަށް ގެންދަން ބޭނުންވީ. ދެން، ތި ބޭފުޅުން އެކަހަލަ ޝައުޤުވެރިކަމެއް ހުރި ކަމަށް ވަނީ ވިއްޔާ އެއީ ތި ބޭފުޅުން ކުރައްވާ މަސައްކަތްޕުޅު ޕަބްލިކަށް ގެނައުމަށް ވަރަށް ބޮޑު ސަޕޯޓަކަށްވާނެ. ވަރަށް ބޮޑު އެހީތެރިކަމަކަށް ވާނެ. އެހެންވީމާ، އެކުއެކީގައި ގުޅިގެން އެކަހަލަ މަސައްކަތްތަކެއް ކުރެވޭނެ މާޙައުލެއް އުފެއްދުން އެއީ މީގެ ބޭނުމަކަށް ވީ. ދެން، އަޅުގަނޑުމެންނަށް ވެސް އެނގޭ މިތާ އެތެރޭގައި ޖާގަ ހުރި ގޮތުން މިކަހަލަ ޕްރޮގްރާމެއް ކޮންމެ ދުވަހަކު ގެނައުމަކީ ފަސޭހަކަމަކަށް ނުވެ ހިނގައިދާނެ ކަން. އެހެންނަމަވެސް، އަޅުގަނޑުމެންނަށް އެބަ ފެނޭ އޭގެ ނީޑެއް އެބަ އޮތްކަން. އެހެންވީމާ، ވަގުތު ދެއްވޭ ކަމަށް ވަނީ ވެއްޖިއްޔާ ޖާގަ ދެއްވާ ކަމަށް ވަނީ ވިއްޔާ އަޅުގަނޑުމެން ބޭނުންވީ ހަފްތާކު އެއް ދުވަހު ނަމަވެސް ތި ބޭފުޅުންގެ މަސައްކަތްތައް ތަންކޮޅެއް ލުއިވާ ދުވަހެއްގައި އަޅުގަނޑުމެން މި ތަނުގައި ހަމަ ތި ބޭފުޅުންގެ ތެރެއިން މިސާލަކަށް އެ ހަފްތާގައި މަސައްކަތްތަކަށް ބަލައިލައިގެން އެ ކަންތައް ނިމިދިޔަ ގޮތާއި، އެ ހަފްތާގެ ތެރޭގައި އެޗީވްވި ނުވަތަ ހާސިލްކުރެވުނު މިންވަރަކާއި އަދި ކުރިއަށް އޮތް ތަނުގައި މިކަންކަން ގެންދަން ރައްވަވާ ގޮތަކާ ދެން މިހެން އައިސް މިކަހަލަ މަޢުލޫމާތުތައް ހިމެނޭ ގޮތެއްގެ މަތިން މިތާ އެތެރެއިން ކޮންމެވެސް ވަރަކަށް ޕްރޮގްރާމެއް ތައްޔާރުކުރަން. ދެން، އަޅުގަނޑަކަށް ނޭނގޭ ދެން ތި ބޭފުޅުން އިންޓްރެސްޓު ހުންނާނީ ކިހިނެއް ކަމެއް. އެހެންނަމަވެސް، އަޅުގަނޑުމެންގެ އިންޓްރެސްޓު ހުރެެގެން އެކަން ފާޅުކުރީ. ދެން، މިއަދާ ހަމައަށް އައިއިރުގައި ވަރަށް ގިނަ ދުވަސްތަކެއް ވެގެން ހިނގައްޖެ. އެހެންވީމާ، ތި ބޭފުޅުންގެ ވިސްނުންފުޅު ހުރި ގޮތެއް ބަލައިލާފައި ނޫނީ ދެން އަޅުގަނޑުމެން އިތުރަކަށް ކުރިއަށް ގެންދާކަށެއް ބޭނުން ނުވާނެ. އެހެންވީމާ، ދެން މިއަހަރު އަޅުގަނޑުމެން މިއިން އިތުރުކަމެއް ނުއެއް ފަށާނަން މިއާ ގުޅިގެނެއް. އެހެންނަމަވެސް އަންނައަހަރުގެ މަސައްކަތް ތި ބޭފުޅުން ފައްޓަވާ އިރުގައި ތި ބޭފުޅުން ދެއްވާ ފުރުޞަތަކާ އެކީގައި މަސައްކަތްތައް ގެންދެވޭނެ ގޮތެއް ބަލައިލާފައި ކޮންމެވެސް ވަރަކަށް ތައްޔާރުވެވިދާނެ ކަމަށް ލަފާކުރެވެނީ. ޝުކުރިއްޔާ ވަރަށް ބޮޑަށް. 

މާވަށު ދާއިރާގެ މެންބަރު ޢަބްދުލްޢަޒީޒު ޖަމާލު އަބޫބަކުރު ވާހަކަދެއްކެވުން:

އާދެ، ޝުކުރިއްޔާ އިނގޭތޯ. ވީޓީވީގެ ފަރާތްޕުޅުން އަޅުގަނޑުމެންނަށް މަޢުލޫމާތު ހިއްސާކޮށްލަން ވެގެން ވަޑައިގެންދެއްވި ކަމަށްޓަކައި ތި ބޭފުޅުންނަށް ޝުކުރުދަންނަވަން. އާދެ، އަޅުގަނޑު ސާފުކޮށްލަން ބޭނުން ވަނީ އެދިވަޑައިގެންފައި މި އޮތީ ތި ބޭފުޅުން 17 ޖެނުއަރީގައި އަޅުގަނޑުމެންނަށް ފެނިފައި އޮތް ސިޓީގައި އިންޓަވަލް ގަޑީގައި ލައިވްކޮށް މި ޕްރޮގްރާމް ގެންދެވުމަށްޓަކައި މަޖިލީހުގެ މެންބަރުންގެ އެހީތެރިކަން ލިބޭނެ ގޮތް. އެއީ، ކޮން ކަހަލަ އެހީތެރިކަމެއްތޯ؟ މި ކޮޅުގައި ޖަގަހަ އެއް އެއްޗެއް ހަދަންޖެހޭތޯ؟ ނުވަަތަ އެ ގަޑީގައި މި ތަނަށް ވަދެލައިގެން މެންބަރުންނާ ހަމައެކަނި ބަސްދީގަތުމެއް ބާއްވަން ބޭނުންފުޅު ވަނީތޯ؟ އެކަމުގެ ތަފްސީލެއް ދެއްވައިފިއްޔާ އަޅުގަނޑަށް ހީވަނީ މެންބަރުންނަށް ވެސް ފަސޭހަފުޅުވާނެ ހެން. 

ވީ.ޓީވީގެ ސީ.އީ.އޯ އަމީން އިބްރާހީމް ވާހަކަދެއްކެވުން:
އަޅުގަނޑުމެންގެ އޭރުގައި ހަމަ ވިސްނުމަކަށް ވީ ތި ބޭފުޅުން އިންޓަވަލް ގަޑި ވަރަށް ކުރު ދެއްތޯ؟ ބައިގަޑިއެއްހާއިރު މި ލިބެނީ. އެހެނެްވީމާ، އެ ބައިގަޑިއިރުގެ ދެ ސެޝަން އަޅުގަނޑުމެން މިހާރު މި ގެންދަނީ. ގެންދާއިރުގައި ފުރަތަމަ ބައިގަޑިއިރުގައި ގާތްގަނޑަކަށް ފަސްވަރަކަށް ދިހަވަރަކަށް މިނެޓު އެ ދުވަހެއްގެ ބަހުސްކުރެވުނު ބިލަކާ ބެހޭ ގޮތުން ބިލު ހުށަހަޅުއްވާ ބޭފުޅެއް، މިސާލަކަށް، އޭނަ ހަމަ ޕަބްލިކުގައި ވާހަކައަކީ އެ ކިޔާލަދެއްވުން. އެ ފުރުޞަތު އަޅުގަނޑުމެން މިތާ އެތެރެއިން ދޭން ކަމަށް. އެކަމަކު، ޕްރޮގްރާމު މި ތަނުން ލައިވް ނުކުރެވޭ ކަމަށް ވަނީ ވިއްޔާ އެކަން ކުރާކަން ފަސޭހައެއް ނުވާނެ. ތި ބޭފުޅުން އިންޓަވަލް ގަޑީގައި. އެހެންވީމާ، އަޅުގަނޑު ވެސް ބޭނުމެއް ނޫން އިންޓަވަލް ގަޑީގައި ތި ބޭފުޅުން ހިފަހައްޓާކަށެއް. ކޮންމެވެސް އެއް ބޭފުޅަކު މިސާލަކަށް އިންޓަވަލް ގަޑީގެ 5 ވަރަކަށް މިނިޓު އޭނައަށް ދެއްވިދާނެ ދެއްތޯ މިތާ އެތެރެއިން އެކަން ކުރާ ކަމަށް ވަނީ ވިއްޔާ. އެހެންވީމާ، ހަމަ އިންޓަވަލްވުމާ އެކީ އެ ބޭފުޅަކު މިސާލަކަށް ވަޑައިގަންނަވާނީ އަޅުގަނޑުމެން އެ ތިބޭ ހަމަޖެހިފައި އޮންނަ ތަނަކަށް. ވަޑައިގެން ތިމަންނަމެން މިއަދުގެ މި ބަހުސްކުރެވޭ ނޫނީ މިއަދު މި ހުށަހެޅިގެން ކުރިއަށް ގެންދެވޭ ބިލަކީ މިއޭ. މީގައި ޢާއްމު ރައްޔިތުންނާ މިއާ ގުޅުން ހުރި މިންވަރަކީ މިއޭ. މީގައި ކޯޝަސްވާންޖެހޭ ކަންތައްތަކަކީ މިއޭ. އެހެންވީމާ، އޭނަ އެ މަޢުލޫމާތު ދެއްވުމަށްފަހުގައި ދެން ޕަބްލިކަށް އަޅުގަނޑުމެން އެ ފޯރަމް ހުޅުވާލުން، އެއީ އޭރުގެ ވިސްނުމަކީ. އެހެންވީމާ، އެ ގޮތަށް ގެންދަން އޭރު ރާވާފައި އޮތީ. ދެން އޭގައި ގެންގުޅެވުނު ދެވަނަ ވިސްނުމަކީ ޤާނޫނީ ދާއިރާ އިން ކިޔަވަމުން ދާ ކުދިން އެބަ ތިއްބޭ ރާއްޖޭގައި މިހާރު. އެ ކުދިން އެއީ ތަންކޮޅެއް ބޮޑަށް މި ދާއިރާގައި އެ ކުދިންގެ ރިސަރޗުތަކާ މި އެއްޗިއްސަށް ޓީވީ މެދުވެރިކޮށް ވާހަކަ އަކީ ފުރުޞަތު ހުޅުވާލުން. އެއީ ދެން އޭގައި ގެންގުޅުނު އަނެއް ވިސްނުމަކީ. އެހެންނަމަވެސް މަޖިލިސް ތެރެއަށް އެ ގޮތަށް ބަޔަކު ގެނައުމަކީ އެއީ ފަސޭހަކަމަކަށް ނުވާނެ. އެހެންވީމާ، އެ ފޯރަމް އެއީ އެއާ ގުޅިގެން ލާމެހިގެން ދެވޭ އެހެން ފޯރަމެއްގެ ގޮތަށް އަޅުގަނޑުމެން ހަދަން ބޭނުންވީ. އެހެންނަމަވެސް އެއް ޕްރޮގްރާމެއްގެ ތަފާތު ސެޝަންތަކެއް ގޮތަށް ގެންދަން ބޭނުންވީ، މަޖިލީހުގެ ތެރެއިން ގެންދަން ބޭނުންވީ ހަމައެކަނި މަޖިލީހުގެ މެންބަރުން އެ ބޭފުޅުންގެ ހުސްވަގުތުގައި އަޅުގަނޑުމެންނާ ގުޅިގެން ގެންދާ ކަމެއްގެ ގޮތުގައި. އެހެންވީމާ، މީގެ ޕްރައިމަރީ ފެކްޓަރ އަކީ މިތާ އެތެރެއިން ކޮންމެވެސް ވަރެއްގެ ތަންކޮޅެއް އެކަން ކޮށްލަން އެ ގަޑީގައި ވާހަކަ އަކީ ލިބެން އެބަޖެހެއޭ. ދެން ކޮންމެހެން ވަކި ތަނެއް އެ ކަމަށް ޚާއްޞަކޮށްގެން މި ދެންނެވީ ކޮންމެހެން އަޅުގަނޑުމެންނަށް އެލޮކޭޓުކުރުމެއް ނޫން. އެހެންނަމަވެސް އެކަން ކުރާ ބަޔަކަށް ކޮންމެވެސް ކަހަލަ ލުއިފަސޭހަ ގޮތެއް ހަމަޖެހިގެން ނޫނިއްޔާ އެ ކަމެއް ނުއެއް ކުރެވޭނެ. އެއީ. ތެންކިއު.

ރިޔާސަތުން ވާހަކަދެއްކެވުން:
އާދެ، އަޅުގަނޑު ހީކުރަން ޢަޒީގެ ސުވާލަށް ޖަވާބު ލިބިވަޑައިގެންފި ކަމަށް. ދެން އަޅުގަނޑު ޢާމިރަށް ފުރުޞަތެއް އަރުވާނަން. 
ކުޑަހުވަދޫ ދާއިރާގެ މެންބަރު އަޙްމަދު ޢާމިރު ވާހަކަދެއްކެވުން:
އާދެ، ޝުކުރިއްޔާ އިނގޭތޯ. ވީ.ޓީވީގެ ފަރާތުން އަޅުގަނޑުމެން ކޮމިޓީ އަށް ބޭނުންވާ މަޢުލޫމާތުތައް ސާފުކޮށްދިނުމަށް ވަޑައިގެންނެވިކަމަށްޓަކައި އަޅުގަނޑު ހަމަ ޝުކުރުދަންނަވަން. މި ކޮމިޓީ މެންބަރެއްގެ ހައިސިއްޔަތަކުން ނޫން އެމް.ޕީ އެއްގެ ހައިސިއްޔަތުން އިނގޭތޯ. އަމީންމެން ތި އެދިލައްވާފައި ތި އޮތީ އިންޓޯލު ގަޑީގައި މި ތަނުގައި ޕްރޮގްރާމެއް ހެދުން. އަޅުގަނޑު ދަންނަވާނީ ތި ވިސްނުންފުޅަކީ ވަރަށް ރަނގަޅު ވިސްނުންފުޅެކޭ. އަދި ހަމައެއާއެކު މިހާރު އެގަޑީގައި ވީ.ޓީވީގެ ފަރާތުން 78 ވަނަ ގޮނޑީގެ ނަމުގައި ޕްރޮގްރާމެއް ފޮނުވަމުން ގެންދަވާ ކަމަކީ ވެސް އަޅުގަނޑު ހަމަ އެކަމަށްޓަކައި ވަރަށް އުފާކުރާ ކަމެއް. އަދި އެ ކަމަށްޓަކައި ވަރަށް ބޮޑަށް ޝުކުރުދަންނަވަން. މިކަހަލަ ކަމެއް ކުރުމުގައި އަޅުގަނޑަށް ހީވަނީ ދިމާވާނެ މައްސަލަ އަކީ، މިސާލަކަށް އަޅުގަނޑުމެން ވީ.ޓީވީ އަށް މިތަނުން ޖަގަހަ އެއް ނުވަތަ ޖާގަ އެއް ދީފިއްޔާ، މިހާރު ޕްރައިވެޓު ބައިވަރު ބްރޯޑްކާސްޓަރުންތައް އެބަތިބި. މީގެ އެންމެ އިންޞާފުވެރި ގޮތަކަށް މިކަން މަޖިލީހާ ގުޅިގެން ކުރެވިދާނެ ގޮތެއް އޮވެއްޖެ ކަމަށް ވެއްޖެއްޔާ އެ ގޮތެއް ވިދާޅުވިއްޔާ އަޅުގަނޑަށް ހީވަނީ ތަންކޮޅެއް ފަސޭހަވާނެހެން. އެއީ އަޅުގަނޑުމެން މިހާރު ވެސް މި މަސައްކަތްކުރަމުން ދަނީ އަޅުގަނޑަށް އެނގިފައި އޮތްގޮތުގައި މިތަނުގައި ހުރި ސިސްޓަމަކީ ވެސް މުޅިން މަޖިލީހުގެ ފުލް ކޮންޓްރޯލުގައި ކަންތައް ކުރާ ބަޔަކަށް ހެދުމަށްޓަކައި. އެއީ އަޅުގަނޑު ޤަބޫލުކުރާ ގޮތުގައި ވާންޖެހޭނެ ގޮތް. އަދި އެ ކަމަށް ނިމުމެއް އައި ވާހަކަ އެއް ނޫން. އެހެންވެއްޖެއްޔާ އަޅުގަނޑަށް ހީވަނީ ތި ބޭފުޅުންގެ މަޝްވަރާއާ އެކު އަޅުގަނޑުމެންނަށް އެކަހަލަ ނިޒާމެއް މި ތަނުގައި ގާއިމުކުރުމަށްޓަކައި ހުރި ޓެކްނިކަލް އެޑްވައިސްތަކަކީ ކޮބައިތޯ ނޫނިއްޔާ ކަންތައް ކުރަންޖެހޭނެ ގޮތަކީ ކޮބައިތޯ. އެއީ އަޅުގަނޑަށް ފެންނަ ވާހަކަ އެއް ކަމުގައި ވާތީ، މި ދަންނަވާލީ.

ވީ.ޓީވީގެ ސީ.އީ.އޯ އަމީން އިބްރާހީމް ވާހަކަދެއްކެވުން:
ޝުކުރިއްޔާ. އަޅުގަނޑުމެން މިކުރާ ކަމެއް ކުރަން ބޭނުންވެގެން މިއުޅެނީ މިތަނާއި ގުޅިގެން. އަޅުގަނޑުމެން އެކަންޏެއް މިކަމެއް ނުކުރެވޭނެ. ޚާއްޞަކޮށް ކޮންމެ ދުވަހަކު މަޖިލީހުގެ މެންބަރަކު ވަޑައިގަންނަވާ ކަމަށް ވަނީ ވިއްޔާ މިތާ އެތެރެއިން ކަންނޭނގެ އެ ކަންތައް ހަމަޖައްސަވައިދެއްވަން ވެސް ވާނީ. އެހެންނޫނިއްޔާ އަޅުގަނޑުމެންގެ މި ކޮޅަށް އަންނަ ޓީމަކުން މީހަކު ހަމަޖައްސަން ވެއްޖެ ކަމަށް ވަނީ ވިއްޔާ އެކަން އޮންނަނީ ނުވެފައި. އެހެންވީމާ، އެ ދުވަހެއްގެ އެޖެންޑާއާ ގުޅިގެން ތި ބޭފުޅުން އިންތިޒާމުކުރައްވާ އުސޫލެއްގެ މަތިން ބޭފުޅަކު ހަމަޖެއްސެވުމާއި، އަދި އެ ދުވެހެއްގައި ވަކި ދިމާއަކަށް ފޯކަސްކުރަންޖެހޭ ކަމަށް ވަނީ ވިއްޔާ އެ ފޯކަސް އެއް އަޅުގަނޑުމެންގެ މި ކަމާ ގުޅުންހުރި ބޭބޭފުޅުންނަށް ވާހަކަ އަކީ އޭތި ގެނެސްދެއްވުމާއި، މިކަހަލަ ކަންތަކުން އަޅުގަނޑަށް ހީވަނީ ޓެކްނިކަލް ސަޕޯޓު އެބަ ބޭނުންވޭ ހެން. އެހެންވީމާ، މި ތަނާ ގުޅިގެން ގެންދާ ކަމެއްގެ ގޮތަށް އެކަން ކުރަން ބޭނުންވީ. އެހެންނޫން ނަމަ އަޅުގަނޑުމެން އެކަން ކުރާނީ މިހާރު ވެސް މި ގެންދާ ގޮތަށް އަޅުގަނޑުމެންގެ ސްޓޫޑިއޯގައި. މިތަނަށް އަންނަ ކަމަށް ވަނީ ވިއްޔާ އެއަށްވުރެ ކުޑަތަންކޮޅެއް ފުރިހަމައަށް އެކަން ގެންދެވޭނެ ކަމަށް ބަލާފައި އަޅުގަނޑުމެން މި ކޮޅުގައި މި ކަންތައް ހަމަޖައްސަން ބޭނުން ވެގެން މި އުޅެނީ.
ރިޔާސަތުން ވާހަކަދެއްކެވުން:
އާދެ، އާމިރުގެ ސުވާލަށް ޖަވާބު ލިބިވަޑައިގެންފި ކަމަށް ހީކުރަން. އާދެ، ދެން ފުރުޞަތަށް އެދިވަޑައިގެންފައި މި އޮތީ ޤަސަމް. ދެން މިހާރު އަޅުގަނޑުމެން އިންޓޯލު ގަޑިވެސް ޖެހިފައި ވާތީ އަޅުގަނޑަށް ވަރަށް ރަނގަޅު ވަރަށް ކުރުކޮށް ވިދާޅުވެދެއްވައިފިއްޔާ. ޤަސަމް.

ތިނަދޫ ދާއިރާގެ މެންބަރު މުޙައްމަދު ޤަސަމް ވާހަކަދެއްކެވުން:
އަޅުގަނޑު ހަމަ ކުޑަކުޑަ އެއްޗެއް ސާފުކޮށްލަން. މިހާރު އަޅުގަނޑަށް މަޢުލޫމާތު ލިބިފައި ވާ ގޮތުން ވިއްޔާ ވީޓީވީ އިން ހަމަ ވަކި ލައިނެއް އަޅައިގެން ފީޑް ނަގަމުން އެދަނީ. ދެން ތި ބޭފުޅުންނަށް ވެސް އެނގިވަޑައިގަންނަވާނެ މިތަނުގައި ބޭނުންކުރާ ކެމެރާތަކަކީ މިއީ އެމް.އެން.ބީ.ސީގެ ކެމެރާތަކެއް. ދެން އެ ބޭފުޅުން އެ ކެމެރާތަކުން ފޮނުވާ ފޮޓޯތަކެއް ތި ބޭފުޅުން ބޭނުންކުރުމުން އެ ބޭފުޅުންގެ އެއްވެސް ޕްރެޝަރެއް މިހާތަނަށް އައިއްސަ އޮތްތޯ. ހަމައެކަނި މި މަޢުލޫމާތު ސާފުކޮށްލަން އަޅުގަނޑު ބޭނުންވީ.

ވީ.ޓީވީގެ ސީ.އީ.އޯ އަމީން އިބްރާހީމް ވާހަކަދެއްކެވުން:
އަޅުގަނޑަކަށް ނޭނގެ ދެން ތިބޭފުޅުންގެ ތެރެއިން ކިތައް ބޭފުޅުންނަށް ކަމެއް އެނގިވަޑައިގަންނަވާނީ މިކަން. ރައްޔިތުންގެ ޚާއްޞަ މަޖިލީހާއި ރައްޔިތުންގެ މަޖިލިސް ލައިވްގެ މަސައްކަތް ފެށިފައި އޮތީ މި ދާއިރާތަކުގައި މަސައްކަތް ކުރާ ޗެނެލްތަކާ އެކީގައި މިތަނުން އަންޑަސްޓޭންޑިން އެއް ހެދިގެން. އެބަ އޮތް އެއްބަސްވުމެއް ހެދިފައި. އެހެންވީމާ، އެ އެއްބަސްވުމުގެ ދަށުން އަޅުގަނޑުމެން މި ކުރާ ކަމެއް މި ކުރަނީ. އޭގައި ހުރި ގައިޑްލައިންތައް އަޅުގަނޑުމެން ފޮލޯ މި ކުރަނީ. އޭގައި ކަނޑައެޅިގެން ބުނެފަ އެއް ނެތް މި ތަނުގައި މިހިރަ އިކްއިޕްމެންޓަކީ ވަކި ބައެއްގެ އެއްޗެކޭ. އެހެންވީމާ، އެކަން ހަމަޖެހިފައި މި އޮތީ ރައްޔިތުންގެ މަޖިލީހުން ފެސިލިޓޭޓުކޮށްދޭ ގޮތެއްގެ މަތިން. އެހެންވީމާ، އަޅުގަނޑުމެންނަކަށް އެ ޕްރެޝަރ އައިސްގެންނެއް ވެސް ނުވާނެ. އެ ޕްރެޝަރ އަންނަންޏާ އަންނަންޖެހޭނީ މި ކޮޅަށް. އެހެންނެއް ނޫން އަޅުގަނޑުމެން އެކަމަކު ވަރަށް ދެރަވި ދުވަހެއް އަޅުގަނޑުމެންނަށް އަންގައިނުލާ އަޅުގަނޑުމެންގެ ވާހަކައަކީ އެ ފީޑު އެ ކަނޑާލިކަނޑާލުން. ދެން އަޅުގަނޑުމެންގެ ހަމަ ވަރަށް ބޮޑަށް ކުށްވެރި ވެސް ކުރަން އެކަން އެ ގޮތަށް ކުރީމަ. ދެން މަޖިލީހުގެ ވާހަކަ އަކީ އަޅުގަނޑު ވެސް ދެން ޤަބޫލުކުރަން މަޖިލީހަށް އެ ދުވަހު ވާހަކަ އަކީ ވަކި ގޮތެއް ހަމަޖައްސައިދެވެން ނެތީމަކަން އެކަން އެ ގޮތަށް އެ ދިމާވީ. އެކަމަކު އެއީއަކީ ޒިންމާދާރު ގޮތެއް ކަމަކަށް އަޅުގަނޑު ޤަބޫލެއް ނުކުރަން. ދެން ތި ބޭފުޅުންނަށް އެ ޕްރެޝަރ އޮތް ކަމަށް ވަނީ ވިއްޔާ ދެން އަޅުގަނޑުމެންނަށް ވިދާޅުވެދެއްވާ. އޭރުން އަޅުގަނޑުމެންނަށް ކުރެވެން އޮތް ކަމެއް އަޅުގަނޑުމެން ވެސް ކުރާނަން އެ ކަމުގައި އިނގޭތޯ. އަޅުގަނޑުމެންނަކަށް ސީދާ ސީދާކޮށް އެ ޕްރެޝަރެއް ނެތޭ. އެހެންނަމަވެސް ތި ބޭފުޅުންނަށް އެ ޕްރެޝަރ އޮތް ކަމަށް ވަނީ ވިއްޔާ ވިދާޅުވެދެއްވާށޭ. އަޅުގަނޑުމެންނަށް ވެސް ކުރެވެން އޮތް ކަމެއް ކުރާނަމޭ އޭރުން. ތެންކިއު.
ރިޔާސަތުން ވާހަކަދެއްކެވުން:

މި ސުވާލާ ގުޅިގެން ޤަސަމް އެއްޗެއް ވިދާޅުވާން ބޭނުންފުޅު ވާތީވެ ޤަސަމަށް ފުރުޞަތު އަރުވާފައި އަޅުގަނޑު ޢާޒިމަށް ފުރުޞަތު އަރުވާނަން. 
ތިނަދޫ ދާއިރާގެ މެންބަރު މުޙައްމަދު ޤަސަމް ވާހަކަދެއްކެވުން:

މި ތަނުގައި ހަރުކޮށްފައި ހުރި ކެމެރާތަކުގެ މައްސަލަ މިހާރު ދެން އަޅުގަނޑަށް ހީވަނީ މި ބޭފުޅުންނަށް ވެސް ކޮންމެވެސް ވަރަކަށް މި މަޢުލޫމާތު ދިނުމަކީ ގޯހެއް ނޫން ކަންނޭނގެ. 2011 ވަނަ އަހަރުގެ ބަޖެޓުގައި ކޮންމެވެސް ވަރަކަށް އެ ކަމާ އަޅުގަނޑުމެންނަށް.

ރިޔާސަތުން ވާހަކަދެއްކެވުން:

ޤަސަމް، އަޅުގަނޑަށް ވަރަށް ރަނގަޅު މިއަދު އަޅުގަނޑުމެން މި ބޭފުޅުންނަށް ދަންނަވާލީ އަޅުގަނޑުމެން ސާފުކުރަން. މި ބޭފުޅުން އަރިހުން އަޅުގަނޑުމެން ސާފުކުރަން ބޭނުންވާ މަޢުލޫމާތު ސާފުކުރަން. އެހެންވީމާ، މިހާރު މަޢުޟޫޢު ތަންކޮޅެއް ތަފާތުވެގެން ދާތީ އަޅުގަނޑަށް ވަރަށް ރަނގަޅު އެ މަޢުޟޫޢުގައި ކުރިއަށް ވަޑައިގެންނެވިއްޔާ. އެހެންނޫން ކަމަށް ވަންޏާ އަޅުގަނޑު ޢާޒިމަށް ފުރުޞަތުއަރުވަން. ޢާޒިމް.

މެދު ހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

ޝުކުރިއްޔާ މުޤައްރިރު. ތަފާތުކުރުންތަކެއް ނުބާއްވާނެކަން އަޅުގަނޑަށް ހަމަ ޔަޤީން. އެހެންވީމާ، ފުރުޞަތު ތި ދެއްވީވެސް. އެންމެ ފުރަތަމައިނުން ވެސް ހަމަ ދަންނަވާލަން ބޭނުން ވަނީ މި މަޖިލީހުގައި ނުހުންނާނޭ ވަކި ތަނެއްގެ އެއްޗިއްސެއް. އަޅުގަނޑަށް މަޢުލޫމާތު ލިބިފައި އޮތް ގޮތުގައި ހަމަ މަޖިލީހުގެ ކެމެރާއާ އެއްޗިހި ހުންނާނީ. ދަންނަވާލަން މި އުޅެނީ ކޮބައިތޯއޭ މިހާރު ދިމާވާ ދައްޗަކީ އަސްލު ލައިވްކުރުމުގައި އެބަ އޮތްތޯ، ކޮންކަހަލަ ދަތިތަކެއް ދިމާވޭތޯއޭ މިހާރު. ދެން ހަމަ މަޢުލޫމާތަށްޓަކައި މި ކޮމިޓީ އަށް ސާފުކޮށްލަން ބޭނުންވާތީ. 

ވީ.ޓީވީގެ ސީ.އީ.އޯ އަމީން އިބްރާހީމް ވާހަކަދެއްކެވުން:

ވަރަށް އުފާކޮށްފި ތި ސުވާލުކުރެއްވީތީވެ އިނގޭތޯ. ތި ބޭފުޅުންނަށް އެނގިވަޑައިގަންނަވާނެ ގަވާއިދުން މިކަން ކުރެވޭތޯ ބަލާ ބަޔަކީ ހަމައެކަނި އަޅުގަނޑުމެން މިހުރި ހުރިހާ ޓީ.ވީ ޗެނަލްތަކަށް ބަލާއިރުގައި. އަޅުގަނޑުމެންނަށް ހަމަ އެބަ ދިމާވޭ މައްސަލަތަކެއް. ދެން އަޅުގަނޑުމެން އެކަމަކު މި ބަލަނީ އެއީ އިދާރީ މައްސަލަތަކެއް ކަމަށް އިނގޭތޯ. އެއީ ބައެއް ފަހަރު އެބަ އަޅުގަނޑުމެން ކޮންމެ ސެޝަނެއް ނިންމާލާފައި މާނައަކީ ތި ބޭފުޅުންގެ ކޮންމެ ދައުރެއް ނިމުނީމަ އަޅުގަނޑުމެން އެބަ މި ކޮޅުގައި ތިބި ޓެކްނިކަލް ބޭފުޅުންނާ ގުޅައިގެން އެބަ ބަލައިލަން އަނެއް ދައުރު ފެށެންވާއިރަށް މިހުރި ޓެކްނިކަލް ކަންތައްތައް. މިކަންތައްތައް ހައްލުކުރެވޭތޯ. އެހެންނަމަވެސް، ހަމަ ވަރަށް ގިނަފަރު ވާ ގޮތަކީ އެ ބޭފުޅުން ވިދާޅުވަނީ އަދި ކޮންމެ ދުވަހަކު ވެސް ދިމާވާ ކަމަކީ އަޅުގަނޑުމެންނަށް ސިގްނަލް ލިބުމުގައި މި ތަނުން އެބަ ދިމާވޭ ދަތިތަކެއް. ދެން އަޅުގަނޑަށް ލިބޭ މަޢުލޫމާތަކީ ޓީ.ވީ ކްރޫން ނޫނީ ވިއްޔާ މިކޮޅުން އެ ސިގްނަލް ދޭން ދިބޭ މީހުންނަށް އާދެވޭލެއް ލަސްކަމުން އެޑްވާންސްކޮށް އަޅުގަނޑުމެންނަށް އެ ސިގްނަލް ޓެސްޓްކޮށްލަން ފުރުޞަތެއް ނުލިބޭ. މިސާލަކަށް 9 ޖަހާއިރު ފަށަން މި އޮންނަނީ. 9 ޖަހަން 10 އަށް ވީމަ 9 ޖަހަން 15 އަށް ވީމަ އެ މީހަކު އައިސް ދެން އެ ސިގްނަލް ދޭއިރުގައި އެ ލިބޭއިރުގައި މި އޮންނަނީ ދެން މި އޮންނަނީ 9 ޖަހާފައި. އެހެންވީމާ، އެޑްވާންސަކަށް އޭތި ޓެސްޓްކޮށްލާކަށެއް ނުލިބޭ ފުރުޞަތެއް. އެހެންވީމާ، ވަރަށް ގިނަ ދުވަސްދުވަހު އަޅުގަނޑު ހަމަ އެބަ ފެށުން އެބަ ގެއްލޭ. ދެން މި ވާހަކަ އަޅުގަނޑުމެން ދައްކައިފިން. އެހެންނަމަވެސް، މި ކޮޅުގައި އެ ތިއްބެވި އިދާރީ ބޭފުޅުންނަށް ވެސް އޭގެ ހައްލެއް އަދިއެއް ނުހޯއްދެވޭ. ދެން އެ ހައްލު ހޯއްދަވަން ބޭނުންފުޅުވާ ކަމަށް ވަނީ ވިއްޔާ އޮތީ ތި ބޭފުޅުންގެ އަމިއްލަ ކެމެރާމަނުން ހޯއްދެވުން ހޯއްދަވައިގެން އަމިއްލައަށް އެކަން ކުރެއްވޭތޯ ބެއްލެވުން. މިހާރު ވަކި ބަޔަކަށް ބަރޯސާވާތީ ދެން އެ ބޭފުޅުން ހަމަޖައްސަވާފައި އޮންނަ އުސޫލަކުން އެކަން ގެންދަނީ ކަމަށް، ދަނީ ކަމަށް ވެދާނެ. އެހެންވީމާ، މިއީ އަޅުގަނޑުމެނަށް މިހާރު ހަމަ ވަރަށް ބޮޑަށް ދިމާވާ މައްސަލަ އެއް މިއީ. ދެން މި ދޭތެރެއަކުން މިއޮންނަ ފީޑު އޭތި ދެން ބައެއް ދުވަސްވަރު ތަންކޮޅެއް ނިކަމެތިކޮށް އެބަ ލިބޭ. އެހެން ކެނޑިކެނޑިގެން ލިބުމާ މިކަހަލަ ކަންތައްތައް އެބަ ދިމާވޭ. އެކަހަލަ ބައެއް މައްސަލަތައް އެބަ ދިމާވޭ. އެހެންވީމާ، އެކަހަލަ ޓެކްނިކަލް ކަންތައްތައް ދިމާވާ އިރެއްގައި ތަންކޮޅެއް ބޮޑަށް މިކަމާ ސަމާލުކަން ދީގެން މި ކޮޅުގައި ތިއްބަވާ ބޭފުޅުން ވެސް. ދެން އަޅުގަނޑުމެނަށް ވެސް ސަޕޯޓު ދެއްވާ އަދި ތިބޭ އެހެން ޕާޓީ އެއް. އެހެންވީމާ، އެ ޕާޓީގެ ވެސް ތަންކޮޅެއް ބޮޑު އެއްބާރުލުމެއް މި ކަމުގައި ލިބޭތޯ އަޅުގަނޑަށް ހީވަނީ އެބަޖެހޭ ހެން ގުޅިގެން މަސައްކަތްތަކެއް ކުރަން. އެހެން ނޫން ކަމަށް ވަނީ ވިއްޔާ ތަންކޮޅެއް ނިކަމެތިކޮށް މިދަނީ ބައެއް ދުވަސްދުވަހު. އަނެއްބައި ދުވަސްދުވަހު ދެން ތަންކޮޅެއް ރަނގަޅު. 

ވީޓީވީގެ ފަރާތުން ޢިމާދު ލަޠީފު ވާހަކަދެއްކެވުން:

އާދެ، އަޅުގަނޑު ވެސް ހަމަ ވަރަށް ކުރުކޮށް އެއްޗެއް ދަންނަވާލާނަން. ވީ.ޓީ.ވީން މަޖިލީހުގެ މެންބަރުންނާއި އަދި މަޖިލީހާ ގުޅިގެން އެހެން ސްޓޭޝަންތަކާ އަޅާބަލާއިރު ތަންކޮޅެއް ގިނަ މަސައްކަތްތަކެއް ކުރެވޭ. އެގޮތުން މިހާރު 78 ވަނަ ގޮނޑި، ދެން އޭގެ ތަންކޮޅެއް ކުރީގައި މެންބަރުންނާ އެކު ވަގުތުކޮޅެއް، މި ވަގުތު މެދުކެނޑިފައި އޮތަސް އަޅުގަނޑުމެން އަނެއްކާވެސް ދުވަސްކޮޅަކުން އޭތި ވެސް ފަށާނަން. ދެން މަޖިލީހުގެ އެއްބާރުލުމުގައި ޢަޒީ ކުރީގައި ކުރެއްވި ސުވާލާ ވެސް ގުޅިގެން، އެއްބާރުލުން އަޅުގަނޑުމެން އެންމެ ހިތްހަމަޖެހޭ ގޮތަކަށް ބައެއް ފަހަރު ނުދޭ. އެނގިވަޑައިގަންނަވާނެ ދާދި ފަހުން ވެސް ހަމަ މަޖިލީހުގެ ތެރެއިން ކޮންމެވެސް އިންޓަވިއުއެއްގައި އެ ކަންތައްތަކުގައި މަސަލަޖެހިފައި އޮތީ. އެހެންވީމާ، އެ ބާވަތުގެ ކަންތައްތަކުގައި ހުރިހާ މެންބަރުންގެ އަންޑަސްޓޭންޑިން އެ އަޅުގަނޑުމެންނަށް ބޭނުންވާ ވާހަކަ ކުރީގައި ވެސް ވިދާޅުވީ. ދެން އެ އިބާރާތުން ވިދާޅުނުވިކަމުގައި ވިޔަސް ވެސް. އެހެންވީމާ، އެއެއް ސާފުކޮށްލަދޭން.

ރިޔާސަތުން ވާހަކަދެއްކެވުން:

ދެން އަޅުގަނޑުމެން ވަގުތު ހަމަވެފައި ވާތީ އަޅުގަނޑު އެންމެ ފަހު ފުރުޞަތު އަރުވާނަން އިލްހާމަށް.

ގެމަނަފުށި ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:

އަޅުގަނޑު ވީ.ޓީ.ވީން މިހާތަނަށް ރައްޔިތުން މަޖިލިސް ދެއްކުމަށްޓަކައި އަދި ރައްޔިތުން މަޖިލީހުގެ މަޢުލޫމާތު ޢާއްމު ރައްޔިތުންނަށް ފޯރުކުރުމަށްޓަކައި ކޮށްދެއްވަމުން ގެންދަވާ މަސައްކަތަށްޓަކައި މި 2 ބޭފުޅުންނަށް ޚާއްޞަކޮށް އަމީނަށާއި އިމާދަށް ވަރަށް އިޚްލާސްތެރިކަމާ އެކު ޝުކުރުދަންނަވަން. އަޅުގަނޑުގެ ސުވާލަކީ ނުވަތަ އަޅުގަނޑު ދަންނަވާލަން ބޭނުން ވަނީ މިހާރު އަޅުގަނޑުމެނަށް އެބަ އެނގޭ ދެންމެ ވާހަކަ ފެށުނުއިރު އަޅުގަނޑުމެންނަށް އެނގިފަ އެއް ނެތް މިހާތަނަށް ސިޓީއަކުން ވެސް ވީ.ޓީ.ވީ އަށް މި ދަތިތައް ކުރިމަތިވާ ވާހަކަ ދެންމެ ވިދާޅުވި މައްސަލަތަކެއް ކުރިމަތިވާ ވާހަކަ ޖަލްސާ ނުފެއްޓޭ ވާހަކަ. އަޅުގަނޑު ވަރަށް ބޮޑަށް އެދެން މާދަމާ ނުވަތަ މާދަން ނޫން އަނެއް ދުވަހުން ނަމަވެސް މި ތަނަށް ސިޓީއަކުން ރަސްމީ ގޮތަށް ތި ހުރި ދަތިތަކުގެ ވާހަކަ ވިދާޅުވުން. އޭރުން ހަމަގައިމުވެސް ތި ކަންތަކަށް ހައްލު އަންނަޖެހޭނެ ކަމަށް އަޅުގަނޑު ގަބޫލުކުރާތީ ހަމަ ދަންނަވާލީ. ޝުކުރިއްޔާ. 

ރިޔާސަތުން ވާހަކަދެއްކެވުން:

އާދެ، ޖަވާބަކަށް ދަންނަވާލުމުގެ ކުރިން އަޅުގަނޑު ޢާޒިމަށް އެންމެ ފަހު ސުވާލަކަށް ފުރުޞަތެއް އަރުވާނަން. 

މެދުހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:
އަޅުގަނޑު ހަމަ އޮޅުންފިލުވައިލަން ބޭނުންވަނީ ދެންމެ އަމީން ހަމަ ދެއްކެވި ވާހަކައަށް ހަމަ ރިޢާޔަތްކޮށްލާފައި ދަންނަވާލަން ބޭނުންވަނީ، އެންމެ ފުރަތަމައިނުން އަޅުގަނޑުމެން ބޭނުން ވެއްޖިއްޔާ ފަހަރެއްގައި ހަމަ އަޅުގަނޑުމެންގެ ހަމަ ކޮމިޓީގެ މަޢުލޫމާތައް ނޫނިއްޔާ ކޮމިޓީގައި މި ތިއްބެވި ބޭފުޅުންގެ އިތުރު މުއްސަނދިކަމަކަށް އަޅުގަނޑު ދަންނަވާނީ. މިއީ އަޅުގަނޑުމެންނަށް މިސާލަކަށް ކެމެރާމަނެއް ތި ބޭފުޅުން ތި ވިދާޅުވަނީ ވަކި ކެމެރާމަނެކޭ މިހާރު މި ކޮޅުގައި މި އުޅެނީ. މިސާލަކަށް އެމް.އެން.ބީ.ސީ ނޫނީ ޓީ.ވީ މޯލްޑިވްސްގެ ފަރާތުން. އަޅުގަނޑުމެން އެ ފުރުޞަތު ދީފިއްޔާ ތިބޭފުޅުން ފޮނުވިދާނެތޯ ފުރަތަމައިނުން ހަމަ އޮޅުންފިލުވާލަން ބޭނުންވަނީ. 2 ވަނަ ކަމަކަށް ހަމަ އަޅުގަނޑު ބޭނުން މި ކޮޅަށް މި ތަނުގައި ތިބި ފަރާތްތަކަށް މި މަޖިލީހުން މީހުން ހޯދައިފިއްޔާ މިކަންތައްތައް ޓްރެއިންކޮށްދޭން. އޭރުން މިތާ ތިބޭނީ ހަމަ ހުރިހާ ތަންތަނަކަށް ފީޑު ފޮނުވި ކަމުގައި ވިޔަސް މަޖިލީހުގެ މުވައްޒަފުން ތިބެގެން މި ފީޑު ދެނީ. އެހެންވީމާ، އެކަހަލަ ފުރުޞަތެއް އަޅުގަނޑުމެންނަށް ތަނަސްކޮށްދެއްވަފާނަންތޯ އަޅުގަނޑުމެން އެދިއްޖިއްޔާ. 

ވީ.ޓީވީގެ ސީ.އީ.އޯ އަމީން އިބްރާހީމް ވާހަކަދެއްކެވުން:

އަޅުގަނޑުމެން ހެޕީ އިނގޭތޯ ހަމަ. އަޅުގަނޑުމެންނަށް ދެވެން އޮތް ޓެކްނިކަލް ހުރިހާ ސަޕޯޓެއް އަޅުގަނޑުމެން ދޭނަން. ދެން މީހުން ތަމްރީނުކުރުމާ އެ ކަންތައް އެއީ އެއް ދުވަހަކުން ދެ ދުވަހަކުން ވާ ކަމެއް ނޫން. މިސާލަކަށް ތަމްރީނު ޕްރޮގްރާމެއް ހިންގާލެވިދާނެ ހަފުތާއަކަށް 2 ހަފުތާއަކަށް. އެހެންނޫން، ވާ ގޮތަކީ ދެން ޢާމިރުމެން މިކަމުގެ ތެރޭގައި އުޅުއްވާ ބޭފުޅުންނަށް އެނގިވަޑައިގަންނަވާނެ. ޒަމާންތަކަކުން މި ކަމުގެ ތެރޭގައި މީހަކު މީހަކަށް ވެގެން މި އަންނަނީ. އަތްދަށުގައި އެތައް ދުވަހަކު މަސައްކަތްކޮށްގެން. އެހެންވީމާ، ތި ބޭފުޅުން ދެން ހޯއްދަވާ ބޭފުޅަކު ހޯއްދެވީމާ، ނޫނީ ވިއްޔާ ތިބޭފުޅުންނާ އެކީގައި ބަޔަކު މަސައްކަތްކުރަން ތިއްބެވި ކަމަށް ވަނީ ވިއްޔާ އަޅުގަނޑުމެންނަށް އަޅުގަނޑުމެންގެ ތެރޭގައި އެބަޔަކު ގެންގުޅެގެން މި ކަމުގެ ތެރެއަށް މީހުން ވައްދައިގެން އެ ތަމްރީނު ދެވޭތޯ މަސައްކަތްކޮށްދެވިދާނެ. ދެން އަދި އެހެން ސަޕޯޓުތައް ވެސް ބޭނުންފުޅުވާ ކަމަށް ވަނީ ވިއްޔާ އަޅުގަނޑުމެންގެ ކެޕޭސިޓީ ހުރި މިންވަރަކުން ދެވޭތޯ ބެލިދާނެ އަޅުގަނޑުމެންނަށް. 

ރިޔާސަތުން ވާހަކަދެއްކެވުން:

އާދެ، އަޅުގަނޑުމެން ކޮމިޓީ ނިންމާލުމުގެ ކުރިން ނިންމަންޖެހޭ ބައެއް މަސައްކަތްތައް ހުރުމާ އެކު ވަޑައިގެންދެއްވީތީ އެ މަސައްކަތްތަކަށް އަޅުގަނޑު ދިއުމުގެ ކުރިން ވަޑައިގެންދެއްވީތީ ވީ.ޓީ.ވީގެ ފަރާތުން ވަޑައިގެންނެވި ބޭފުޅުންނަށް އަޅުގަނޑުމެން ވަރަށް ބޮޑަށް ޝުކުރުދަންނަވަން. ދެން އެހެންކަމުން، އަޅުގަނޑުމެން ދެން ހުރި މަސައްކަތްތަކައިގެން ކުރިއަށް ދާނަން. ޝުކުރިއްޔާ ވަރަށް ބޮޑަށް. 

ވީ.ޓީވީގެ ސީ.އީ.އޯ އަމީން އިބްރާހީމް ވާހަކަދެއްކެވުން:

ވަރަށް ބޮޑަށް ޝުކުރިއްޔާ ދެއްވި ފުރުޞަތަށް. ދެން އަޅުގަނޑު ހަމަ އިލްތިމާސްކުރަން ބޭނުންވޭ، އެކަމަކު މި ކަމުގައި އަޅުގަނޑުމެންނަށް ކުރިއަށް ދެވެން އޮތް ކަމަށް ވަނީ ވިއްޔާ ތަންކޮޅެއް އަވަހަށް އަންގާލަދެއްވުން އިނގޭތޯ. އެއީ 1 އަހަރުގެ އިންތިޒާރެއް ކުރެވިއްޖެ. އެހެންވީމާ، އަދި 1 އަހަރު އަޅުގަނޑުމެން ބަލަންވީތޯއޭ. ދެން އެހެންވީމާ، އެއީ އަޅުގަނޑުމެންނަށް ވެސް ވާ ގޮތަކީ އެޑްވާންސަށް އެބަ ކަންތައްތަކެއް ޕްލޭންކޮށްލަން ބޭނުންވޭ. އެހެންވީމާ، އެ ފުރުޞަތު އަޅުގަނޑުމެންނާ ވާހަކައަކީ އޮތުން ވަރަށް މުހިއްމު. ތެންކިޔޫ ވަރަށް ބޮޑަށް. 

ރިޔާސަތުން ވާހަކަދެއްކެވުން:

އާދެ، އިރާދަކުރެއްވިއްޔާ ވަރަށް އަވަހަށް ތި ބޭފުޅުންނަށް ޖަވާބެއް އަރުވާނެ ވާހަކަ ދަންނަވަމުން އަޅުގަނޑުމެން ވަޑައިގެންދެއްވީތީ އަދިވެސް އެއް ފަހަރު ޝުކުރުދަންނަވަން. ޝުކުރިއްޔާ.  

މެދު ހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

އަޅުގަނޑު އެންމެ ފުރަތަމަކަމަކަށް ހަމަ ބަލައިލަން ބޭނުން މިހާރު މި ތަނުގައި ތިބީ، މިހާރު އަޅުގަނޑުމެން މި ތަނުގައި ތިބީ، އަޅުގަނޑަށް ހީވަނީ އަޅުގަނޑުމެންގެ، ނިންމާލާފައި ނޫނިއްޔާ ކުރިއަށް ނުދާން. އަޅުގަނޑު އެ ގޮތުން ފުރަތަމަކަމަކަށް އަޅުގަނޑު މިހާރުން މިހާރަށް ވެސް މި މަޖިލީހުން ސާފުކުރަން ބޭނުން، ކޮން ބައެއްތޯ މިހާރު މި ކޮޅުގައި މި ކެމެރާގެ ކަންތަކުގައި މި އުޅެނީ. އެއެއް އެނގުނީމަ ނޫނިއްޔާ މި މަޖިލިސް ތެރެއިން އަޅުގަނޑު ކުރިން އަޑުއެހިގޮތުގައި މަޖިލިސްއިން އެބަ ދެ ކުއްޖަކު ޓްރެއިނިން ވެސް ޓީވީ މޯލްޑިވްސްގެ މުވައްޒަފުންނާ އެއްކޮށް ހަދަމުން ދަނީ. އެހެންވީމާ، އެ ސާފުކޮށްފައި އެއީ ކޮންއިރަކުންތޯ އެ ނިމުމަކަށް އަންނާނީ. އެ ނިމުމަކަށް އައުމަށްފަހު ދެން އަޅުގަނޑުމެން މި ކިޔާ މި ކެމެރާތަކުގެ އިޝޫ ކޮންމެވެސް އެއްގޮތަކަށް ނިމޭނީ ކޮންއިރަކުންތޯއޭ. އަޅުގަނޑުމެން ބޭނުން، އަޅުގަނޑަށް ކުރިން މަޢުލޫމާތު ލިބިފައި އޮތް ގޮތުގައި މި ކެމެރާތަކުގެ އަގު މިކޮޅުން ކޮންމެ އަހަރަކު ކޮންމެވެސް ވަރަކަށް ބަޖެޓުން ދައްކަމުން ދާ ކަހަލަ ވާހަކަ އެއް ކުރިން ދެކެވިފައި އޮތީ. އެހެންވީމާ، އެވެސް އަޅުގަނޑު ބޭނުން ހަމަ ޔަޤީންކޮށްލަން ކޮންއިރަކުންތޯ އެވެސް ނިމޭނީ. ދެން ތިންވަނަ ކަމަކަށް އަޅުގަނޑު ހަމަ ބޭނުން މިއަދުން މިއަދަށް ވެސް ދިޓީވީ އަށް ކޮޅުލުމުގެ ހުއްދަ ދޭން. ދެން ހުއްދަދިމުނުގެ ގޮތެއް ނިންމަންށާއި ވީޓީވީގެ އިޝޫ ވެސް ކޮންމެވެސް އެއްގޮތަކަށް ނިންމަވައިދެއްވުމަށް. އެހެންވީމާ އެ ބޭފުޅުން ފޮނުއްވާފައި އޮތް ސިޓީގެ ޖަވާބު އަޅުގަނޑުމެންނަށް މިކަން ނުކޮށްދެއްޏާ ނުކޮށްދޭނެއޭ ކޮށްދެވެންޏާ ކޮށްދޭނަމޭ. ކޮންމެވެސް އެއް ގޮތަކަށް ނިންމަން. މިހާ ގިނަދުވަސްވެފައި އޮތް މައްސަލަ އެއް މި މަޖިލީހުގެ ތެރޭގައި އޮތުމަކީ އަޅުގަނޑު ޤަބޫލެއް ނުކުރަން އަޅުގަނޑުމެންނަށް އެންމެ ރަނގަޅު ގޮތް ކަމަށް. އެހެންވެގެން.

ރިޔާސަތުން ވާހަކަދެއްކެވުން:

އާދެ، ޢާޒިމުގެ ހުށަހެޅުމެއް އެބަ އޮތް. އެ ހުށަހެޅުމަށް ތާއީދު ވެސް ލިބިފައި އޮތީ. އެއަށް އަޅުގަނޑު ވޯޓަށް އަހާލަން ބޭނުންވޭ. އެހެންނަމަވެސް ވޯޓަށް އެހުމުގެ ކުރިން އަޅުގަނޑު. އާދެ، ޢާޒިމް ހުށަހަޅުއްވާފައި މި ވަނީ މިހާރު ދިޓީވީގެ ފަރާތުން އެދިވަޑައިގެންފައި އެބަ އޮތް އަޅުގަނޑުމެންނަށް ސިޓީއަކުން އެދިވަޑައިގެންފައި މި އޮންނަނީ ފައިބަރ އޮޕްޓިކަލް ކޭބަލެއް އެޅުމަށް. އެކަމަށް އަޅުގަނޑުމެން ހުއްދަ ދޭން ކޮމެޓީ އަށް ފެންނަ ކަމަށް ވާ ނަމަ ވޯޓުދިނުން އެދެން. (ވޯޓުދެއްވުން) އެހެންވީމާ، ކޮމެޓީގެ އިއްތިފާޤުން އެ ގޮތަށް ނިންމީ ކަމަށް އަޅުގަނޑުމެން ބަލަން. އަޅުގަނޑު އިދާރީ މޭޒުން ސިޓީއެއް ތައްޔާރުކޮށްލަ ދިނުން އެދޭ ވާހަަކަ ވެސް ދަންނަވާލަން. އޭރުން ވީހާވެސް އަވަހަކަށް އެ ބޭފުޅުންނަށް ޖަވާބު އެރުވޭނީ. އިލްހާމް.

ގެމަނަފުށި ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:

އަޅުގަނޑު ވީޓީގެ ކަންތަކަށް ހުށަހެޅުމަށް ހުށަހަޅާލަން އިނގޭތޯ. ނިންމާލުމަށްޓަކައި މި ކަންތައް ވަރަށް ކުރުކޮށް ދަންނަވާލެވޭތޯ ބަލާނަން. ވީޓީވީން އެ ހުށަހަޅާ ހުށަހެޅުމަކީ އަޅުގަނޑުމެންނަށް ކުރެވިދާނެ ކަމެއް ކަމަކަށް އަޅުގަނޑަށް ޤަބޫލެއް ނުކުރަން. ވަރަށް ގާތް ބޭފުޅުންތަކެއް. އެހެންކަމުގައި ވީ ނަމަވެސް މި ތާނގައި ޖަގަހަ އެއް ހަދައިގެން މިހާރުވެސް ޖާގަ އެއް ނެތިގެން އުޅޭއިރު ވަރަށް ދަތިކަމަކަށް މި ވަނީ. އެހެންކަމުގައި ވިޔަސް މިހާރު އެވިދާޅުވާ އެއްކަލަ ސިގްނަލްގެ ކަންތައްތަކާއި އެކަހަލަ ކަންތައް ރަނގަޅުކޮށްލަން ފެނޭ. އެކަމަކު މިހާރު ހަމަ ޔަޤީނުންވެސް ޓީ.ވީ މޯލްޑިވްސް އިން ބޭނުންވާނެ. ދިޓީވީން ބޭނުންވާނެ. ވީޓީވީން ބޭނުންވާނެ. އަދި އެހެން ސްޓޭޝަންތަކުން ބޭނުންވާނެ މި ޖަގަހަ ޤާއިމުކުރަން. އެއީކީ ކުރެވިދާނެ ކަމެއް ނޫން. ދެން ޢާޒިމު ވިދާޅުވި އެއްޗަށް ދަންނަވާލަން ބޭނުންވަނީ މި ކެމެރާތަކުގެ މައްސަލައިގައި އަޅުގަނޑަކަށް ނުފެނޭ އެ އަގު އެ ވިދާޅުވާ ކެމެރާ އަކު މިތާކު ނެތް. އެހެންވީމާ، އަޅުގަނޑުމެން އަމިއްލަ އަށް ކެމެރާ ހަރުކުރާނީ، ޓީވީމޯލްޑިވްސް އަށް ކެމެރާތައް ހަމަ ދޭންޖެހޭނީ މި ކޮޅުން. އަޅުގަނޑުމެން ބޭނުމެއް ނޫން ބާ ކެމެރާތަކެއް. މި ޒަމާނަށް ބޭނުންކުރެވޭ ކެމެރާތަކެއް ވެސް ނޫން އެއީކީ. އަޅުގަނޑުމެން ބުނެގެން ގަތް އެއްޗެއް ވެސް ނޫން އެއީކީ. އަޅުގަނޑު ތާއީދެއް ވެސް ނުކުރާނަން. އަޅުގަނޑުމެން ގަނެފައި ހަރުކުރާނީ މާ ކުޑަ އަގެއްގައި ހަރު ވެސް ކުރެވޭނެ.

ރިޔާސަތުން ވާހަކަދެއްކެވުން:

އާދެ، އިލްހާމު އެ ވިދާޅުވާ ވާހަކައަކީ ޓީވީ މޯލްޑިވްސް އިން މި ކޮޅަށް ޕްރޮޕޯސަލެއް ހުށަހެޅުއްވި ވާހަކަ، އެމް.އެން.ބި.ސީން ވަޑައިގެންނެވި ބޭފުޅުން ވެސް ވިދާޅުވި. އެ ޕްރޮޕޯސަލްގައި އޮންނަ ގޮތުން ވެއްޖިއްޔާ ކެމެރާތަކުގެ އަގުތަކަކީ ވަރަށް މަތީ އަގުތަކެއް. އެހެން ކަމުން އެ އަގުތަކަކީ އަޅުގަނޑުމެންނަށް އަދާކުރެވޭ އަގުތަކަކަށް ނުވާތީވެ އެ ޕްރޮޕޯސަލް އޮތީ ހުއްޓުމަކަށް ގޮއްސަ. އެހެންވީމާ، އެ ވާހަކަ އަޅުގަނޑު މެންބަރުންގެ މަޢުލޫމާތަށްޓަކައި ދަންނަވާލަން. ވީޓީވީގެ ކުރީ ސިޓީއާ ގުޅޭ ގޮތުން އަޅުގަނޑުމެން ކުރިން ވެސް ކޮމެޓީގައި މަޝްވަރާކުރެވިފައި ވަނީ އިލްހާމު އެ ވިދާޅުވި މޭރުމުން. އެހެންވީމާ، އެގޮތަށް މެންބަރުންގެ ޚިޔާލުފުޅުތައް ހުރީ. އެހެންނަމަވެސް އިތުރު ވޯޓަކަށް ދާން ބޭނުންފުޅުވާ ކަމަށް ވަންޏާ އަޅުގަނޑު އެކަމަށް ވޯޓަކަށް ދާން ވެސް ތައްޔާރަށް މި ހުރީ. އަޅުގަނޑުވެސް ޤަބޫލުކުރާ ގޮތުގައި އެ ކަމަކީ މި ތަނުގެ ގޯތިތެރޭގައި އިންޓޯލް ގަޑީގައި ކުރަން ވަރަށް ދަތިކަމަކަށް ވާނެ. އަދި މެންބަރުންނަށްވެސް އެ ލިބޭ ބައިގަޑިއިރު ތެރޭގައި ވެސް ސިނގިރޭޓު ބޯލުމާ މިކަހަލަ ކަންތައް ކޮށްލާފައި އިތުރު ކަމެއް ކުރާނެ ވަގުތު އޮންނާނެ ކަމަކަށް ވެސް އަޅުގަނޑަކަށް ވެސް ޤަބޫލެއް ނުކުރެވޭ. އެހެންކަމުން އެކަމާ ގުޅޭ ގޮތުން ވޯޓަކަށް ދާނީތޯ ނުވަތަ ނުދާނީތޯ. ނުގޮސް އަޅުގަނޑުމެން އެ ގޮތަށް ނިންމީ ކަމަށް ކޮމެޓީން ނިންމާނީތޯ. އާދެ، ޢަޒީ.

މާވަށު ދާއިރާގެ މެންބަރު ޢަބްދުލްޢަޒީޒު ޖަމާލް އަބޫބަކުރު ވާހަކަދެއްކެވުން:

އަޅުގަނޑަށް ހީވަނީ ވީޓީވީން އެދިވަޑައިގެންފައި އޮތް ކަންތަކަށް ބަލާއިރު ހަމައެކަނި ޖަގަހަ އެއް ހަދާކަށް ނޫން. މަޖިލީހުގެ މެންބަރުންގެ އެއްބާރުލެއްވުން ލިބޭނެ ގޮތް ހަމަޖައްސަވައިދެއްވުން އެދިވަޑައިގެންފައި. އެއީ އަޅުގަނޑަށް ހީވަނީ ކުރެވިދާނެ ކަމެއް ހެން. މިސާލަކަށް އެ ބިލެއް ހުށަހަޅުއްވާ ބޭފުޅަކު އެ ބޭފުޅުންނަށް އެ ގަޑީގައި އިންޓަރވިއު އެއް ދެއްވާ ކަހަލަ ގޮތަކަށް. އެކަހަލަ މާނަ އެއް އަޅުގަނޑަށް މީގެން އެބަ ދޭހަވޭ. އެހެންވީމާ، މީގެ އެއްވެސް ތަނެއްގައި ޖަގަހަ އެއް ހަދާ ވާހަކަ އެއް ނުވެސް ނެތް. އެހެންވީމާ، އަޅުގަނޑަކަށް ހިއެއް ނުވޭ ޖަގަހައަކަށް އެދިވަޑައިގެންފައި އޮތް ހެނެއް. މި ސިޓީ އަށް ޖަވާބުދޭއިރު ޖަގަހައެއް ހަދަން ހުއްދަ އެއް ނުދެވޭނެއޭ ނުވެސް ބުނެވޭނެ. އެއީ މިއަކު ނެތޭ އެ ކަމަށް އެދިފަ އެއް. އެހެންވީމާ، އެ ވާހަކަ ދަންނަވާލީ. 

ރިޔާސަތުން ވާހަކަދެއްކެވުން:

އަޅުގަނޑުމެން ކުރީގައި ކޮމެޓީން ވާހަކަދެއްކިއިރު ތި ކަމާ ވާހަކަދެކެވިފައިވާ ގޮތް އަޅުގަނޑު ދަންނަވާލާނަން. ވާހަކަދެކެވުނު ގޯތިތެރޭގައި އިންޓަރވަލް ގަޑީގައި އެ ބޭފުޅުން މަސައްކަތްކުރައްވާ ކަމަށް ވަންޏާ މެންބަރުންނަށް ކޮންމެވެސް ވަރެއްގެ ދަތިތަކެއް އައިސްދާނެތީވެ މެންބަރުންނަށް ހަމަ ފަސޭހަފުޅަކަށް އެކަން އެ ގޮތަށް ކުރަން ރަނގަޅު ނޫން ކަމަށް އަޅުގަނޑުމެން ކޮމެޓީގައި ވާހަކަދައްކާފައި ވަނީ. އެއީ ސަބަބަކީ އިންޓޯލްގަޑި ކަމަށް ވާތީ، ގިނަ މެންބަރުންނަކީ ހަމަ ދުންފަތުގެ އިސްތިޢުމާލު ވެސް ކުރައްވާ ބޭފުޅުން ކަމަށް ވެފައި އަނެއްކާ ގޯތިތެރޭގައި ކޮންމެވެސް ވަރަކަށް ސަމާސާ ވާހަކަތަކާ އެއްޗެހި ކުރިއަށް ދާ ވަގުތެއް ކަމަށް ވާތީ ގޯތި ތެރެއިން އެ ޖާގަދިނުން ދަތިކަމަކަށް ވާތީ އެ ވާހަކަ އެ ގޮތަށް. ދެން އަޅުގަނޑު އަދި އެއް ފަހަރު އިލްހާމަށް ފުރުޞަތެއް އަރުވާނަން.

ގެމަނަފުށި ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:

އަޅުގަނޑު ދަންނަވާނީ ޢަޒީ ވިދާޅުވީ ތެދުފުޅެކޭ. އެކަމަކު ވާ ގޮތަކީ ދެންމެވެސް އަމީން ވަރަށް ސާފު އިބާރާތުން ވިދާޅުވެއްޖެ އަދި އަޅުގަނޑުމެންނާ ވަކިން ޕާސަނަލީ ވެސް ބައްދަލުކޮށް އެ ވާހަކަ ދައްކަވާފައި އޮތީ. އެ ބޭފުޅުން ބޭނުންފުޅުވޭ ޖަގަހަ އެއް. އަޅުގަނޑަށް ފެންނަނީ ތި ވިދާޅުވި ސިޓީގައި މިހާރު ވެސް ޢަމަލުކުރައްވަމުން ގެންދަވާ ގޮތަކީ އަޅުގަނޑުމެންނަށް މި މަޖިލީހަކުން ސިޓީ އެއް ވެސް މެންބަރުންނަކަށް ނުފޮނުވޭނެ ވީޓީވީ އަށް ވަޑައިގެންދެއްވާށޭ ޕްރޮގްރާމަކަށް. އެއީ އަޅުގަނޑުމެންނަށް ކުރެވޭނެ ކަމެއް ނޫން. އެހެންވީމާ، އަޅުގަނޑުމެންގެ ޖަވާބުގައި، އަޅުގަނޑުމެ ކޯރަމް ހަމަވެ އެއް ނޫންތޯ. 4 މީހުން އެބަ ތިއްބެވި އެއް ނޫންތޯ. (ވަގުތުކޮޅަކަށްފަހު) އާދެ، އެހެންވީމ، އަޅުގަނޑަށް ފެންނަނީ ކޮންމެ ގޮތަކަށް ވެސް ނުދޭ ގޮތަށް ހަމަޖައްސާފައި މި ކަންތައް ނިންމާލަން. ދެން މީގައި ސުވާލަކީ ވީޓީވީން ވިދާޅުވާ ކަންތައް އަޅުގަނޑުމެން ކުރިއަށް ދާނަންތޯ. މި ކަމަކީ ކުރެވޭނެ ކަމެއް ނޫން. އެހެންވީމާ، އަޅުގަނޑަށް ފެންނަނީ މި ގޮތަށް ނިންމާލަން. 

ރިޔާސަތުން ވާހަކަދެއްކެވުން:

އާދެ، އިލްހާމު ތި ހުށަހެޅުއްވުމަށް އަޅުގަނޑު ވޯޓަކަށް އަހާލުމުގެ ކުރިން ޢާމިރަށް އަޅުގަނޑު ފުރުޞަތެއް އަރުވާނަން. ޢާމިރު، ވަރަށް ކުރުކުރުކޮށް ވިދާޅުވުމަށް އަޅުގަނޑު އެދެން. އެއީ ވަރަށް ބޮޑަށް ލަސްވެގެން މެންބަރުން އުޅުއްވާތީ. 

ކުޑަހުވަދޫ ދާއިރާގެ މެންބަރު އަޙްމަދު ޢާމިރު ވާހަކަދެއްކެވުން:

އާދެ، އަޅުގަނޑު ހަމަ ވަރަށް ކުރުކޮށް އަޅުގަނޑު ދަންނަވާނީ އަޅުގަނޑުމެންގެ ފުރަތަމަ ކަމަކަށް އަޅުގަނޑުމެން މި ކޮމެޓީ އަށް އަޅުގަނޑު ހަމަ އަޅުގަނޑު ހަމަ ހުށަހެޅުމެއް މި ހުށަހަޅާލަނީ މި. މިތާ ހުރި ކެމެރާތަކުގެ މައްސަލަ އެންމެ ފުރަތަމަ ނިންމާފައި ނޫނިއްޔާ އަޅުގަނޑުމެންނަށް އެއްވެސް ފަރާތަކާ މެދު ކަމެއް ކުރެވިދާނެ ކަމަކަށް އަޅުގަނޑު ޤަބޫލެއް ނުކުރަން. ޢަދުލުވެރި ގޮތެއްގައި އެކަން ކުރެވިދާނެ. މާދަމާ އަޅުގަނޑުމެން ބަޔަކާ އެކީގައި އެގްރިމެންޓު ހަދާއިރު އެމް.އެން.ބީ.ސީން ތިމަންނަމެންގެ އެއްޗެހިތަކެކޭ ކިޔާފައި އަންނަ ގޮތަށް އައިސް އެއްޗެހި އުފުރައިގެން ގެންދިޔައިމަކާ އެކަން ކަމަކުނުުދާނެ. އަަޅުގަނޑު ޤަބޫލުކުރާ ގޮތުން ކުރީގައި މިތާ ހުރީ ދައުލަތުގެ މީޑިޔާ އެއް. ދައުލަތުގެ މީޑިޔާއިން ބަލަހައްޓަންޖެހޭ ތަނެއްގެ ގޮތުގައި މިތަން ބަލަހައްޓަމުން ގެންދިޔައީ. އެހެންވީމާ، މާދަމާ ސަރުކާރުން އަމިއްލަ ކުންފުންޏެއް ހަދާފައި އެ ކުންފުނީގެ ދަށަށް މި މަޖިލީހުގެ، މި ޕާކިސްތާނު ސަރުކާރުންދީފައި ހުރި އެއްޗެއް ނޫނޭ ތިމަންނަމެން ކުންފުނީގެ ތަނެކޭ ބުނީމަކާ ކަމަކު ނުދާނެ. އެހެންވީމާ، އެކަަހަލަ ކަންތައް ހައްލުކުރަންޖެހޭނެ. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ، އިލްހާމުގެ ހުށަހެޅުއްވުމަށް އިޢުތިރާޟުކުރައްވާ އެއްވެސް މެންބަރަކު ނެތް ކަމަށް ވަންޏާ އަޅުގަނޑު އެ ގޮތަށް ނިމުނީ ކަމަށް ބަލަންތޯ. އާދެ، އެއްވެސް މެންބަރަކު އިޢުތިރާޟުނުކުރައްވާތީ އިލްހާމު އެ ހުށަހެޅުއްވި ގޮތަށް ނިމުނީ ކަމުގައި އަޅުގަނޑު ބަލައިފިން. ދެން އަޅުގަނޑު ކޮމެޓީ ނިންމާލުމުގެ ކުރިން ކޮމެޓީ އަށް އަޅުގަނޑުމެން ދަންނަވާލި ދަންނަވާލެވުމަކަށް ކުޑަހުވަދޫ ދާއިރާގެ ޢިއްޒަތްތެރި މެންބަރު ޢާމިރު ވަޑައިގެންނެވީތީ ޢާމިރަށް އަޅުގަނޑު ވަރަށް ބޮޑަށް ޝުކުރުދަންނަވަން. އެއީ އަޅުގަނޑުމެން ޢާމިރަށް ދަންނަވާލީ އަޅުގަނޑުމެންނަކީ މިފަންނުގެ ބަޔަކަށް ނުވާތީވެ އަޅުގަނޑުމެން ފަހަރެއްގައި މަޢުލޫމާތެއް ސާފުކޮށްލަން ޖެހުނަސް ޢާމިރަށް ތަންކޮޅެއް ފަސޭހައިން އެނގިވަޑައިގަންނަވާނެތީ. އެހެންވީމާ، ވަޑައިގެންދެއްވީތީ އަޅުގަނޑު ޢާމިރަށް ވަރަށް ބޮޑަށް ޝުކުރުދަންނަވަމުން އަޅުގަނޑުމެން ބައްދަލުވުން ނިންމާލަން. ވައްސަލާމްޢަލައިކުމް.

